
ሳብት ልኡክ ኤረትርየ እት መክተብ መርከዚ መነዘመት መጅልስ 
ቅራን እት ኒውዮርክ፡ እብ መናሰበት ዝክረት 34ይት ሰነት ዒድ ሕርየት፡ 
እሕትፋል ወደ።

እተ ዲብ ዮም 21 ማዮ ለገብአ እሕትፋል፡ ዉቁላም ሰብ-መዝ 
መነዘመት መጅል ቅራን፡ ሳብታም ወካይል ድወል እተ መነዝመት፡ እት 
መአሰሳት መነዘመት መጅልስ ቅራን ለከድሞ ሰብ-ምህነት ዉላድ ኤረትርየ፡ 
ክምሰልሁመ ሰሕፈዪን አንፋር እድንያይ እትሳላት ወጀማሂር ሓድራም 
ዐለው።

እተ እሕትፋል፡ ለመናሰበት ምስል ኤረትርየ ወኤረትርዪን፡ ምስል ዓዳት፡ 
ተእሪክ፡ ሀዊየት ወሰዋልፍ ዐድነ ለለአትኣምር ሕራብ እቡ ለ’ተለ ዐለ።

ዐውል 2.00 ነቅፈ18ይት ሰነት ዕልብ 22 አርቡዕ 22 ማዮ 2025

ክል አርቦዕ እብ ትግራይት ለትፈግር ሳምንታይት ጀሪደት

መርበይነ ደሬዕነ!መርበይነ ደሬዕነ!

ጥብዐት ፍንቲት

ሜርሐት ለትፈናተየ ድወል 
ልእኮታት አሰናይ ነድአየ

ሜርሐት ጀምሁርየት ሸዐብ 
ቻይነ፡ ዛምብየ፡ ፓኪስታን 
ፈለስጢን፡ መምለከት ባሕሬን፡ 
ቫቲካን፡ ጅምሁርየት ኢጣልየ፡ 
ስሪላንካ፡ ዖማን፡  እርዱን፡ 
ብሩንዲ፡ በኒን ወማልዲቭስ 
ልእኮታት አሰናይ ነድአው

ርኢስ ጀምሁርየት ሸዐብ 
ቻይነ ሺ ጂንፒንግ፡ መልክ 
በሕሬን ሐመድ ቢን ዒሰ 
አልኸሊፈ፡ ጳጳስ ቫቲካን 
ብጹእ ወቅዱስ ሊዮ 14ይ 
ርኢስ ጅምሁርየት ኢጣልያ 

ሴርጅዮ ማታሬላ፡ ርኢስ ጅምሁርየት ስሪላንከ ኣኑረ ኩማረ፡ ክምሰልሁመ 
ሱልጣን ዖማን ሃይሴም ቢን ጣርቅ መልክ ኡርድን ዐብደለ ካልኣይ፡ 
ርኢስ ጀምሁርየት ብሩንዲ ኤቫርስቴ ንዳዪሺሚዬ፡ ርኢስ ጀምሁርየት 
ቤኒን ፓትሪስ ታሎ፡ ክምሰልሁመ ርኢስ ጀምሁርየት ማልዲቭስ ዶ/ር 
መሐመድ ምዊዙ ዲበ ነድአዉ ልእኮታት፡ እግል ርኢስ ኢሰያስ አፈወርቂ 
ዓፍየት ታመት ወእግል ኤረትርየ ወሸዐበ ሰላም ወተጠውር ትምነው።

ለሜርሐት እንዴ አትለው ዕላቀት ድወሎም ምስል ኤረትርየ ዲብ  
ሐዳስ ወናይ ዐቦት መርሐለት እግል ትጠወር ክምሰል ሸቁ አክደው።

ርኢስ ጀምሁርየት ሸዐብ ቻይነ ሺ ጂንፒንግ እብ ተውሳክ፡ ሸዐብ 
ኤረትርየ እብ ማርሒት ርኢስ ኢሰያስ ወፈወርቂ ዲብለ ሐልፈ ዐስሮታት 
ስኒን ዲብ ሕር ናይ ዐማር መርበዩ እንዴ ሰብተ እግለ ሰጀለዩ መሕበረ 
እቅትሳድያይ መትቀዳም እንዴ አሸረ፡ ቻይነ ምስ ኤረትርየ ጥውርቱ 
ለህሌት እብ ፍዕል ለትረኤት ፍገሪት መትዓዋን፡ መቅሬሕ ወመትሰዳዳይ 
ዲብ ምስተቅበል እበ ሔሰት ክምሰል ተአተላልዩ አከደ።

እሊ ክእነ ዲብ እንቱ፡ አሚን ዓም መነዘመት ነብረ ወሐርስ መነዘመት 
ምጅልስ ቅራን (FAO) ዲብለ ነድአየ ልእከት፡ እግል ኤረትርየ ወሸዕበ 
ሰላም ወዐቦት ተምነ።

ዒድ ሕርየት ረስሚ ተዐየደ

34ይ ረስሚ ዒድ ሕርየት 
አርትርየ፡ “መርበይነ ደርዕነ” እበ 
ትብል ስቅራት፡ ማሌ ዮም 24 
ማዮ አልዐስር እት እስታድዩም 
አስመረ ትሰርገለ።

እተ እብ ናይ ሕሽመት 
ለትተሌት ሰላም እግል ሓይስ 
ርኢስ ኢሰያስ አፍወርቂ ወእብ 
ዝክረት ሹሀደ ለአንበተ፡ ዉዘራእ 
ወብዕዳም ሰብ-ሰልጠት ሕኩመት 
ወጀብሀት፡ መስኡሊን ወጠንያይ 
መሓብር፡ ሜርሐት ደያናት፡ 
ክምሰልሁመ እት ኤረትርየ 
ለመርከዞም ዲፕሎማስዪን፡ 
ዐዙመት ለገአት እሎም ጋሸ 
ወእብ ኣላፍ ለልትዐለብ ሸዐብ እተ 

ሐድረ እተ መናሰበት ረስምየት፡ 
ርኢስ ወጠንያይት መመቅረሓይ 
ልጅነት ዓያድ ሰፊር ዘመዴ 
ተኽሌ አሰናይነ ሐቆለ ቤለ፡ እግል 
አዉረሐት ብዙሕ መዳሊት ገብአ 
እሉ እት 3 መርሐለት ለትካፈለ 
ላኪን ለትመቃረሐ በርናምጅ 
ክምሰል ትዳለ እት ሸርሕ፡ ዶር 
እግለ አግደው ጀሃት ሐመደ።

ርኢስ ኢሰያስ አፍወርቂ 
እተ አስመዐየ ከሊመት፡ እግል 
መሔርባይ ሸዐብ ኤረትርየ እት 
ቀበት ዐድ ወካርጅ ምስል ክሎም 
ፈተቹ ወሑር ሸዐብ ዐለም 
“አሰናይ ሐቆለ ቤለ፡ እትሊ ምን 
ሖል እት ሖል እት ደምቅ መጽእ 
ለሀለ ጽበጥ ወጀላል ለሀበው 
ክሎም፡ ክምሰልሁመ ልእኮታት 
አሰናይ ለነድአው፡ ሐምዴሁ 
ሐቆለ ቀደመ፡ እት ቀበት፡ ዐድ፡ 
መንጠቀት ወዓለም ለረከዘ ሸርሕ 
ፋይሕ ቀደመ።

እተ እግል 3 ሳዐት ለአተላለ፡ 
እብ ተለፍዝዮን ኤረትርየ፡ ክርን 

ግብለት በሐር ቀየሕ፡ ናይር 34ይ ዒድ ሕርየት ለዐይድ
እብ ደረጀት አቅሊም ግብለት 

በሐር ቀየሕ “መርበይነ ደርዕነ” 
እበ ትብል ስቅራት፡ 34ይ ዒድ 
ሕርየት፡  ዮም 23 ማዮ እት 
ሐ’ረት ሚነት ዐሰብ እብ ገበይ 
ናይረት ተዐየደ።

እተ ሓክም አቅሊም ሰፊር 
መሐመድ-ስዒድ መንታይ፡ 
ቃእድ ቅያደት ምፍጋር ጸሓይ 
ብርጋዴር ጄኔራል አብርሃም 
ዐንዶም፡ ክምሰልሁመ ሱልጣን 
ራሓይተ ዓብዱልቃድር ዳዉድ 
እተ ሐድረው እተ መናሰበት፡ 
ዉሕዳት ጄሽ ሸዕቢ፡ ቅዋት ድፋዕ፡ 
ቅዋት በሐር፡ ቅዋት ጀው ወቅዋት 
ፖሊስ እብ ብሎካት ለትነዘመ 
ዐጀብ አሲራር ዐስከርየት፡ ዕፌ 
ናይ አዋልድ ለመርሑ ጅላብ፡ 
ክምሰልሁመ መዕነት ሕርየት 
ለሸርሕ ጽበጥ ወራት ፈን 
ትቀደመ።

 መመቅረሓይት ልጅነት ዓያድ 
አቅሊም- መስኡል መታበዐት 
በራምጅ ልጃን ሻብ መሐመድ 
ዒሰ እተ አስመዐየ ከሊመት፡ ሸዐብ 
እት 30 እዳረት ደዋይሕ 115 

ዳስ እንዴ አትዳለ፡ ምስለ እት 
ድዋራቱ ለሀለው አንፋር ቅዋት 
ድፋዕ ጋምል እሕትፋላት ወዴ 
ክም አስመነ እት ሸርሕ፡ ዶር ሰኒ 
እግለ አግደው መአሰሳት ሐመደ።

ሰፊር መሐመድ-ስዒድ መንታይ 
ህዬ፡ እለ እት ወድነ አዉረሐት 
አርትርዪን ካብረት ዕለት እግል 
ትትአከድ፡ ለተዐንቀፈ አብካት፡ 
አግደ ህዬ ለትደፈዐ ዐዉል ቃሊ 
ክምቱ እት ሸርሕ፡ እለ እት አምዕል 
ሕርየት ለትትረኤ ለውቀት፡ እግል 

ምርካባ ለሓለፍናሁ ዕረጎ ትከረዮ 
ለፈሀም ምኑ ክም ለአነብት ሐበረ።

እተ ሐልፈ ሰኖታት ሕርየት፡ 
እተ አቅሊም ሸዐብ መትነፈዓይ 
አሳስያይ ከደማት እጅትማዕየት 
እግል ልግበእ እብ ዓመት፡ ማይ 
ሲቶ፡ ተዕሊም፡ ዓፍየት ወመዋሰላት 
እግል ልትአከድ ህዬ እብ ፍንቱይ 
ጅህድ ትሩድ ክምሰል ገአ እት 
ሸርሕ፡ ግዩስ ለሀለ ሄራር እግል 
ሙስተቅበል ባርህ አሳስ ትሩድ 
ለከሬ ክምቱ ፈሰረ።

ኒውዮርክ፡ 34ይ ዒድ ሕርየት 
ኤረትርየ ዐየደት

ገቢል ኤረትርየ፡ ክምሰልሁመ እብ 
ገበይ፡ ‘ደንደን ሜድየ እብ ተዋስል 
እጅትማዕየት ሙባሽር ለትጠለቀ 
እሕትፋል ረስሚ፡ እብ ዕፌ 
ጣእራት፡ ሐርብ ለትተለ፡ እግል 
ጄሽ ሸዕቢ ተሕሪር ኤረትርየ። 
ቅዋት ምድር፡ በሐር፡ ዐስተር 
ወፓሊስ፡ ክምሰልሁመ አንፋር 
ክድመት ወጠን ለወክል ጋምል 
አሴራር ዐስከርየት፡ እብ አንፋር 
37ይት ደውረት ክድመት ወጠን 
ትቀደመ።

ለእሕትፋል፡ እብ ሰዕሰዒት 
ለትተለ በራምጅ ፈን፡ ዝያድ 4 
አልፍ ደረሳይ ለሻረከው እቱ ዕፌ 
ሙሲቃት፡ ክምሰልሁመ ብዕድ 
ጽበጥ እቡ ናይር ዐለ።

እት ቀበት ዐድ ወኻርጅ 
ለነብር ሸዐብ ኤረትርየ፡ እግል 
34ይ ዒድ ሕርየት ዐዱ፡ እብ 
በራምጅ ዓዳት፡ ዳሳት መዕያ፡ ዕፌ 
ሸዋርዕ፡ ጅግረ ርያደት፡ አሴራር 
ዐስከርየት፡ ክምሰልሁመ ብዕድ 
ጽበጥ ጋምል እት ለዐይድ ክም 
አስመነ ለልትአመር።

ከሊመት ርኢስ እት 34ይ ዒድ ሕርየት

መርበይነ ደርዕነ!መርበይነ ደርዕነ!
 ሐይሳት ወሓይሳም፡ ሐይሳት ወሓይሳም፡
እግል ምሔርባይ ሸዐብ ኤረትርየ 

ዲብ ዐድ ወካርጅ ምስል ክሎም 
ፈተች ወሑር ሸዐብ ዐለም አሰናይነ!

ዲብ እሊ ምን ሰነት እት ሰነት 
እት ገርም ወልትደቀብ ገይስ ለህለ 
ዐያድ እግል እለ 34ይት ሰነት 
ዝክረት ሕርየት ለትፈናተ በራምጅ 
እንዴ አትዳለው ጀላል ለሀበው 
ክሎም ወልእኮታት አሰናይ ለነድአው 
ሐምዴ ዛይደት ትብጽሖም።

ሕርየትነ ወስያደትነ መቅርሕነ 
ወምልክ አርድነ (Independence, 
Soverienty,Unity, Territorial 
Integrity 

ምን ሰነት ዲብ ሰነት እብ 
ክቡድ ሄራር ተጠውር ወዐማር 
ወጠን (Nation Building)ዶል 
እንቀይም መቃብል እድንያይ ወናይ 
መንጠቀት ተጠውራት ልትርኤ ዲብ 
ህለ፡ እስትቅላልነ አተረዶት ወደርዖት 
ምነ ንትሀገኖ ዓድል እድንያይ 
ንዛም ወናይ መንጠቀት ሐሸሞት 
ወአታማም አድሕድ፡ መስኩበት፡ 
ረህየት ወውሕደት እንዴ ትፈንተ 
ሰበት ኢልትርኤ፡ እግለ እድንያይ 
ወናይ መንጠቀት ቴለል እብ ራትዐት 
ወምዝንት እግል ንፈስሩ ዋጅብቱ።

ዲብ ናይ ደዓም ወቀደሜሁ ለዐለ 
ተጠውራት ራትዕ ተሕሊልነ ዲብ 
አካኑ ዲብ እንቱ፡ ናይ እሊ 34ይ 
ዒድ ፍንቱይ ለወድዩ፡ ምጽአት ርኢስ 
ትራምፕ ዲብ አሜርካቱ። ምስል 
ፍንቲቱ ወእሙር ሜዛን አሜሪከ 
ዲብ ዐለም፡ መበገስ ዐገል ወመካይዱ 
ወኣሱሩ እት አጊዳት ቀየሞት ሽቅል 
ትሩድ ለትሐዝዩ። ለክቡት እሊ ዲብ 
ገብእ፡ ለዛህራት ወለመትባዳሉ ክቡድ 
ወሕቡሉክ ምንገብአ፡ ምን ሂበት  
ክላሰት ሻፍገት፡ አስበሮት ለሐዜ።

ለእዉጅ መርበይ “ማጋ” 
(MAGA) ክም መእተይ ምን 
እንነስኡ ርኢስ ትራምፕ፡ አሜሪከ 
ምን ሐዲስ ዐባይ እግል ትግበእ ገብአ 
ምገብእ ሀደፉ፡ ቀደም ስትራተጂያይ 
በራምጅ ወመካይድ ለመጽእ ሰኣላት 
ህለ። “ዐባይ” ሚ በህለቱ? አሜሪከ 
እግልሚቱ ዐባይ ለኢገብአት ወእግል 
ትዕቤ ለአትሐዜ ለህለ? ወእብ ክእፎ 
ዐባይ እግል ትግበእ ትቀድር?

“ዐባይ” በህለት ለትጠወረት፡ 
ለተጀረት፡ እብ ፈርያት መሳንዕ 
ለዐቤት፡ እብ ተጠውር ተክኖሎጂ 
ለትቀደመት፡ እብ ዐስከርየት በዐል 
ሒለት ዳቅበት፡ እብ ተእሲረ እት 
እድንየ መትጃግራይ ለአለበ፡ ፍርህት፡ 
ክሉ እሊ ክም መወለብ ሐቆ ነስአናሁ 
(ለልትወሰክ ወለ ልትቀየር እግል 
ለሀሌ እቱ ቀድር)፡ ምን ተእሪካይት 
ምጽአት አሜሪከ እንዴ ኢእንብል፡ 
እድንያይት አካን አሜሪከ ዲብ ዘበን 
ሐርብ ባርድ ወእለን ለሐልፈየ 30 
ሰነት፡ በርጠጣዕ ዘበን ዎሮ ቁጡብ 
ወለ ዐለ ዛህራት እብ ገበይ ራትዐት 
ፍሂሙ ለትሐዜ። ምስሉ እንዴ 
አትሌነ ሙስተቅበል ህዬ ሚ እግል 
ልምሰል ቀድር? እምብል። 

ሐቆ ካቲመ ሐርብ ባርድ፡ ዲብ 
እለን ለሐልፈየ 35 ሰነት አትዋየንነ 
ምንገብእ “ዐለም እምበል መትጃግራይ 
እግል ንራቅባቱ” ልትበሀል ዲበ ለዐለ 
ወክድ፡ ምስል መበዝራይ ተካሊፍ 
እዳራት ዋሺንተን እንዴ ትኬለለ 
ለዐርግ ለህለ ዝያድ 30 ትሪልዮን 

ዶላር ዴን አሜሪከ፡ ኖሱ ለልትሃጌ 
ዐላይም (Indicator)ቱ። እሊ እበ 
ሸብህ ቀይድ ለባትክ ፈልሰፋት 
እዳረት ዋሽንተን “ረኪስ ዐውል 
ሸቃለ ወጣቀት ምስል እስትህላክ 
ሑድ ለብእተን ድወል፡ ቻይነ 
ለሰልፋይተን፡ መሳንዕነ እንዴ አሳገምነ 
መክሰብ ዛይድ እግል ንርከብቱ” 
ለትባህላመ፡ ከሳይር ክቡድ ሰበበ። 
ዮም እብ ፈርያት መሳንዕ ዲብ ዐለም 
አወላይት ቻይና ተ፡ እብ ተክኖሎጂመ 
ለከምሰልሀ። ዲብለትፈናተ ክፋላቱ፡ 
ለነብር ዐለ ጀላል አሜሪከ ዞለ ሌጠ 
እንዴ ኢገብብእ፡ ናይ ሙስተቅበል 
ተጠውራቱመ አሜሪከ አወላይት 
ክም ትገብእ ለልአሽር ኢኮን። እብ 
ሒለት ዐስከርየት አሜሪከ ለትደቀበት 
ኢኮን፡ እምበለ ድሩሹሽ መባትክ 
ለቡ ሕልፍ ኔቶ፡ ለትፈናተ ተፋሲል 
መመዘኒ ለልአተንብሆ ቱ እሊ። 
እብ ‘ፓሬይዳት ወኬርዬራት’ እንዴ 
ወዴከ እግል ከረ የመን ጨበሎት 
ወብዝሔ አስለሓት ኒክለር ለልትቀየስ 
ኢኮን። መጃገረት ራትዐት፡ ሕር 
ዐዳገታት ወተጃረት ዲበ ለአለቡ፡ 
ራቴዕ ምቅረሔ አርዛቅ ወእተይ እተ 
አለቡ፡ ናይ ርበ ወሰርድ ወደዕ ንዛም 
ማልየት ጅ’ማዕ በሕ (Zero Sum) 
ወረቀት ዲብ ትጠቤዕ ወመኔዕ ዲብ 
ተሐክም ወትሀድድ ለልትጀረብ ካባብ 
መካስብመ ልትነከር ወለሀጎጌ ህለ። 
እለ ሓድረት ሐለት እለ፡ ተፋሲል 
ወመራጅዕ ፋይሕ ብእተ። 

ለሓድረት ሓለት ክእኒ እት እንተ 
ላኪን፡ ርኢስ ትራምፕ ድዩን አሜሪከ 
እግል ልሽጠብ አው እግል ለአንቅስ፡ 
መበዝራይ ተካሊፍ ማል እግል 
ለአንጌ፡ ለሳገመ መሳንዕ ወእስትስማር 
እግል ልብለስ፡ ልስሐብ ወለአትሐድር፡ 
ደራይብ ወጀማርክ አብዝሖት፡ 
ደራይብ ቀበት ዐድ አንቀሶት፡ ቅወት 
ወታህዲድ አርአዮት፡ እት ዲብሎማሲ 
ወዕላቀት ዓመ መትሳሰዓይ ወለ 
መስሉ፡ እግለ “ዐባይ ኢገብአት ቱ” 
እንዴ ቤለ እግል ለዓብየ ለሐዜ ለሀለ 
አሜሪከ፡ እግለ እዉጁ ለህለ ዐገል 
ወመባደራት፡ እብ ፈ’ራዲ ዲብ 
ቀድያት ከርስ፡ ከምሰልሁመ ምስል 
ቻይነ፡ ሩስየ፡ አሮበ፡ አስየ ወላቲን 
አሜሪከ ዲብ ለትፈናተ መጃላት 
እብ ክምኩም ዲብ ክሉ አርእስ፡ 
ዲብ እለን መጽአ 4 ሰነት እግል 
ል’ተለዩ ለቀድር መካይድ ጌመሞት 
ቀሊል ሰበት ኢኮን፡ ለርቱባሙ ለህሌነ 
ሲናርዮታት እብ ተፋሲል መራጅዕ 
(መወለብ)፡ ሰዐት እብ ሰዐት  ተብዖት 
ወጌመሞት ለሐዜ። አዝቡን ለትኬለለ 
ሽንኩይ ዐገል/ ስያሳት አርትዖት 
“በታተን ኢልትቀደር” ምንመ 
ኢልትበሀል፡ ሰኒ ጽኑዕቱ። እብ ዐባየ 
ላኪን፡  ለስያሳት ውጁህ እተን ለህለ 
ዐባዪ ለልትበሀለ ድወል /ሕኩማት 
ረድ ፍዕል ወጽምዶታት ናየን ምስል 
እዳረት ትራምፕ ኣመሮት ወእንዴ 
ቃረንከ ፈሰሎት እግል ልትረሳዕ 
ለአለቡቱ።

ሓይሳት ወሐይሳም ሓይሳት ወሐይሳም 
ዲብ ክሉ እሊ እድንያይ ግድለ ናይ 

እሊ እቱ ለህሌነ “ወክድ መዐደዪ”፡ 
ዲብ ሐዲስ እድንያይ ንዛም ጅፍርት 
ለሀሌት አፍሪቀ፡ ዲበ ሱረት መጆብ 
ኢህሌት ተ እግል ልትበሀል ቀድር። 

ለምስል እሊ ክሉ ክዙን ጠቢዐታይ 
አርዛቀ፡ መዋድ ጥራይ ብላሽ ዲብ 
ተአሰድር፡ ፈርያት ስኑዕ ዲብ 
ትመላጠጥ እብ ርበ ዲብ ተአተርብ፡ 
እብ ጥረቂት ረድኢት እብ እቅትሳድ 
‘ድራረት ላሊ’ ተሐልፍ ለህሌት 
አፍሪቀ፡ ልትወለበ ምን ኢረክበት 
ለለትፈክር ኢኮን። መቃብል ስያሰት 
ትራምፕ ልትርኤ እትህለ፡ አመተ 
ኢትአመረት ፍገሪት/ተእሲር (Un-
intended consequences)ክመ 
ልትበሀል፡ ዲብ አፍሪቀ እብ ጥረቂት 
ወደዐም አሜሪክ ወብዕዳት እት ገይስ 
እት አፍ-ቅራር ለጸንሐ ንዛም እግል 
ልትበደል፡ እግል አፍሪቃያም በክት 
ለልሀይብ ወለ ለአትሐሶሴ ቱ። ዲብ 
እለን ተልየ 4 ሰነት አፍሪቀ ከአፎ 
ተአወቄ ሌጠ እንዴ ኢገብእ፡ ደዋም 
ላቡ ሐዲስ ወራትዕ ንዛም ዐለም እት 
አምጽኦትመ ሚ እግል ቲዴ ትቀድር? 
አስክ እለ ክጡጥ ለህለ ዐገልነ ሰኒ 
እንዴ ርኤናሁ፡ እግል ነአውስዑ 
ወነአቆርዩ ለሰዴቱ።

ሓይሳት ወሓይሳምሓይሳት ወሓይሳም
ለቀርበ ቴለል መንጠቀትነ ህዬ? 

ምነ ጎርነ ለእንብሉ ናይ ሐሸሞት፡ 
አታማም አድሕድ ወመትሳዳይ፡ 
ራህየት፡ መስኩበት ወውሕደት 
(Mutual Respect, Comple-
mentarity, Cooperation, Sta-
bility, properity, Integration) 
ለብናቱ ስትራቴጂ ሳብት ለልትበገስ 
እንዴ ገብአ፡ ምስል ሐሳሲት ጂኦ 
ስትራተጂያይት ሓለት ናይለ 
መንጠቀት “ተእሲር እግል ዓበዮት” 
ለገብእ /ለትጀረብ መትአታይ 
ወዋይዲባት፡ ሰኒ ብዙሕ ሰበት ገብአ፡ 
ዲብ ሱዳን ወአቶብየ ለሀለ አዝማት 
ክም መሰል ወአ’መት እግል ንንስኡ 
እንቀድር። 

ሸዐብ ሱዳን ምን ሰነት 1956 እት 
ብንየት ወጠን ለሔሰ ሄራር እርኡይ 
ዐለ እግል ልትበሀል ምንመ ቀድር፡ 
ምን ሰነት 1989 ወሐር ዲብ ቀበት 
30 ሰነት እብ በርጠጣዕ “እንቃዝ” 
ለጀሬት መደረት፡ እግለ ሄራር ሐር 
በልሰቱ። ሸዐብ ከህላቱ ክም ከለሰ፡ 
እብ ገበይ ጥልቅት ነዐር እንዴ ሀረሰ 
እግለ እርደት እንዴ ነወከየ ዲብ 
መርሐለት መዐደዪት አተ። እማነት 
ናይለ መዐደዪት ህዬ፡ እት አካን 
ሸዐብ ሱዳን፡ ስያድያይ ዴሽ ሱዳን 
ትሰለመየ።

ምስል ናይ ሱዳን ጂኦ-
ስትራተጂየት፡ ለሄራር መትዐዳይ 
መንክብ እንዴ ኢረክብ እግል ንፈንጥሩ 
ለልብሎ ቅዋት ካርጅ፡ ምን ከርስ 
መትሻቀይ ለገቡእ እሎም ሐሽምት 
እንዴ ልትዛበው እግለ መርሐለት 
“መዐደዪት” እንዴ ሐባለከወ፡ ዕየር 
ወትርኢኒ ዲብ ለአትቃርሑ፡ ዲብ 
መትሐማዛዝ ዐስከሪ እንዴ ዓረገወ 
እግለ ደግሽ፡ እብ ገበይ “አግዋር” 
እት መዉሉ ወእት በዳቡዱ እግል 
ለአትመቃርሕዉ ከድሞ ህለው። 
አረይ ናይ እሊ ክሉ ሀዬ፡ ምን 
እኪት እት ጅርበት ሽሩብ ለህለ 
ሸዐብ ሱዳን ቱ። ሸዐብ ሱዳን እግለ 
ሄራሩ እንዴ ሀንአ ዐዛብ ከሬ እቱ 
ለህለ ዋይዲባት ተጅርበት እንዴ ነስአ 
ምኑ፡ መቃወመቱ እግል ለአፍይሕ 
ወለአደቅብ ብጉስ ህለ። አግዋር ሱዳን 

ህዬ ናይ ደሚር መስኡልየተን እንዴ 
ረፍዐየ፡ ሰዳይተን እምበል ጠማዕ 
እግል ለሀበ ምን ዋጅብቱ እንዲኢኮን 
መዕሩፍ ይበቲት ኢኮን። 

ዲብ አቶብየ ህዬ?ዲብ አቶብየ ህዬ?
 ዝያድ 80 ሰነት፡ አው ሰለስ 

አግማም፡ አቶብየ “ናይ ወኪልነ ወኪል 
እግል ትግበእ እግልነ” ለቤለው ናይ 
ዋሽንግቶን ፎስተራት (ሽ’ለት ፎስተር 
ደላስ) ለአትበገሰዉ፡ ሽንኩይ ስያሳት፡ 
ለሰበበዩ አዝማት ወደማር፡ ዲብ 
ስጅል ውሱቅ ቱ። ዲብ ዘበን ሐርብ 
ብሩድ፡ እብ ሕድ ለትሸብህ ፈልሰፈት 
ሜርሐት “እተሓድ ሶፌቬት ለዐለው” 
ለአጅረዉ ጌጋታትመ፡ ውሱቅ ቱ። 
ናይ ክልኦት ግም፡ ናይ ብንየት 
ደውለት በክት ዲብ አቶብየ ትከሰረ። 
ሐቆ ካቲመ “ሐርብ ብሩድ” ዲብ 
ብንየት ወጠን  ሕኔት መትበጋስ፡ ናይ 
ቆምያት መትዐካራር እግል ልኬልም 
ለትነሰአ ሕርያን ለሰበበዩ ደማር፡ 
ተዕሊቅ ለለትሐዝዩ ኢኮን።

ዲብ እለን ለሐልፈየ 7 ሰነት፡ 
ሐቆ ክሉ ለናይ ቆምያት ፈደራልየት 
ለሰበበዩ  አዝማት ወደማር፡ “ተስዬሕ 
(ሪፎርም) መጽአ”፡ ዲበ ትበሀለ እቱ፡ 
ክምሰለ እት ሸዐብ አቶብየ ለዐቦረገ 
ናይ መስኢት ሽዑር፡ ዲብ ሸዐብ 
ኤረትርየ ወብዕድ ገባይል ጄራን 
ወገባይል እዲነ ለከልቀዩ መስኢት፡ 
ናይ ማሌ ዝክርያት ቱ። ለዐሸም 
ናይለ ገባይል ለአደንገጸዮም ናይ በረ 
ቅዋት ላኪን ኢሰክበው። ዲብ ከርስ 
ናይ እሊ ለሐልፈ ቅሩብ ሰኖታት 
ሌጠ፡ እብ ስሜት ብልጽግነ ክምሰል 
(ወኪል ሐዲስ) ዲብ  ሸዐብ አቶብየ 
እዉጃሙ ለህለው ሕሩባት ተኣምርተ 
በቲክ ሰእዮቦም  ቱ። እብለ ትፈናተ 
መርበይ፡ ናይ ማይ፡ ናይ ኒል፡ በሐር 
ቀየሕ፡ መንገአት በሐር ፡ እግል ሸዐብ 
አሮሞ ለኢወክል ናይ “ኦሮሙመ 
ፍክር” ናይ “ኩሽዪን” “ሳምዪን” 
ሐካኪቶ፡ ናይ ቆምያት ሐርብ 
አድሕድ” ሸዐብ ወምድር ዐፈር 
ክምሰል ሜዳን ትልህየ አንተሀዞት፡ 

ወለመስሉ፡ ለበርጠጠዕ ወሀተውተው፡ 
ሀረብ ገጽ ቀደም ቱ። እግል እሊ ሐርብ 
እዉጅ  እግል አትቃረሕ ልትጎረት 
ለህለ “ቴክኖለጂ” ጽዋር፡ ምስለ 
ተለይቶሁ ላቱ ተህዲድ ወመትፋዋሽ 
ውሱቅ ቱ። እግል መትዛባይ ክስሓም 
ወለትዘበው ለፈግር ዶላራትመ ቅያስ 
አለቡ። ክምሰል ሳልሳይ መዋዲት 
ሐሰት እግል ነሺር ወሐቃይቅ 
እግል ገልበቦት ወሸውሸሮት፡ እቢ 
ወከራህየት እግል አትሳዋር ዱሉይ 
ለህለ መናፍሕ “ሐርብ ዐቅልየት” 
ለልትበሀልመ ብዙሕ ቱ። እግል 
ጻብኢት ሸዐብ ወሕኩመት ኤረትርየ፡ 
ልትሸፈት ለህለ ርኡይ ወስቱር 
ዋይዲባትመ ለኢለአምሩ ኢህለ። 

መከምከሚ፡መከምከሚ፡- ለብጉስ ዐለ ናይ 
ሰእዮብ ዐሸም ግምሽ ገብአ፡ ሸዐብ 
አቶብያመ፡ ሕርያናቱ እንዴ ኣመረ፡ 
መቃወማቱ ዲብ ለአደቅብ ልትረኤ 
ህለ። ሸዐብ ወሕኩመት ኤረትርየ፡ 
እብ ዛይድ ሰእዮብ እምበል ተሐፍዝ፡ 
እግለ ትበገሰ ለትበሀለ ተስዬሕ 
“ረፎርም” ሰዳይት ዐባይ ቀደሞቶም፡ 
እብሊ ክሉቅ ለሀለ አዋይን ለእተ 
ልጠዕሶ ወልትአሰፎ አለቦም። ዲብ 
ረኪስ ናይ ሕሰይ ወምነይ ዐግሎመ 
በታተን ኢልትዐደሞ። ለእግለ 
ዋይዲባት ሸፍቶ ለህለው ናይ 
ካርጅ ቅዋት፡ “ትጀመሎ፡ ለትዘበው 
ጭቅመት ህዬ “ትገሰው!” ልቡሎም።

ሓይሳት ወሓይሳምሓይሳት ወሓይሳም
ዲብ እድንያይ ወናይ መንጠቀት 

ተጠውራት፡ እንዴ አንተባህነ እግል 
ንታቤዕ ወእግል ንቅረእ፡ ሕርያናትነ 
እንዴ ኣመርነ እግል ነአትፋዜዕ ላብድ 
ቱ። ክምሰልለ  አበው መሰለወ ሀዬ፡ 
“ብዕራይ ደለ እበ ጌሰ ሊጊስ እርባነ 
ሐጥጥ” ክምሰለ ልትበሀል፡ ቀድየትነ 
ወቴለል ተጠውርና ቱ ለለሀመነ።

ዲብ ሐንቴ ለገብአ ልግበእ ቴለል፡ 
ቀደም ክሉ ለልትረተብ አውለውያትነ 
ህዬ፡ መጋብሀት ጀላብ ዐማር ቱ።

      ዲብ ገጽ 3 ልተላሌ...      ዲብ ገጽ 3 ልተላሌ...



ምን ገጽ 2 ለአተላለምን ገጽ 2 ለአተላለ
ሐቴከ እብ አውለውየተ፡ ልሰርገል ለዐለ ወራታት ዐማርነ፡ እብ መጃል መጃሉ 

(ማይ፡ ጣቀት፡/ ከህረበት፡ ሐርስ፡ ርዝቅ በሐር፡ ብንየት ተሓቲት፡ ወአግ’ደ አብያት 
ሰከን፡ መዋሰላት፡ ተዕሊም፡ ዓፍየት፡ ስያሐት፡ ወለመስሉ) እብ ተውሳክ አትሻፋግ 
ፍገሪቶም ጀላብ እግል ልትአከድ፡ ዲብ ሰነት 2025፡ ዲብ ስስ አቃሊም እንዴ 
ትካፈለው ስታቲባት እግል ልትረሰም እሎም፡ እግል ሰርገሉ ለገብእ አርዛቅ እግል 
ልትባሰር፡ ዝያደት ክሉ ላኪን፡ ፋይሐት መሻረከት ሸዐብ እንዴ ትነዘመት ዶር 
እግል ልገብእ እሉ፡ ክምኩም ናይ ዐማር መጋብሀት ዲብ ወቀይ ህለ። ለእብለ 
ፈይሐ ልትነዘም ለህለ መሻረካት ሸዐብ፡ እግለ እብ ቅዋት ድፈዕ እት ልትሰርገል 
ለጸንሐ ወራታት ዐማርመ እብ ለፈይሐ ንዛም እንዴ ዐበ፡ ናይ ሸዐብ ወቀይ እንዴ 
ትደረዐ፡ እብለሔሰ መትነዛም፡ ዲብ ወራታት ዐማር ክምሰል ሻርክ እግል ልግበእ 
ቱ። ደዓምመ ብህሉ ክምሰለ ዐልኮ፡ ዲብ ካርጅ ናይለ ህለ ምሔርባይ ሸዐብ ክዙን 
መቅደራት፡ ምስል ዋቂ በዳሪታት፡ ዲብ ናይ ዐማር መጋብሀት ዶሮም ለለአገዱ እተ 
አርድየት እግል አጥፈሖት ለትበገሰ ፍክር፡ እግል ሰተቶት ወነዘሞት እግል ልስዴነ 
ለአሰተብደ ሄራር ሐብሬ ሰበት ኢትከለሰ፡ ዲብ ልሰሐብ ጻንሕ ዐለ። ምን ካልኣይ 
ሰር ናይ ሰነት 2025 ላኪን፡ ዲብ ረአስለ ምስል ናይ 6 አቅሊም፡ ቅዋት ድፈዕ፡ 
ለትመቅረሐ መትነዛም፡ ዲብ ካርጅ ናይለ ህለው መሻረከት ዲብ መጋብሀት ዐማር፡ 
ክምሰል 3ይ ለትመቅረሐ ክፋል እንዴ ገብአ እግል ልሻርክ ቱ። እሊ እብ ብሕቶት 
ወእብ ሕበር ደረጃት ለልትበገስ መሻሬዕ ወእስትስማራት እንዴ ኢትወሰክ ቱ።  
እሊ ብጉስ ለህለ መሻሬዕ መናበረት ሸዐብነ አግደ ለትገደዐው ለለርሄ፡ ዝያደት ክሉ 
ህዬ ምን እቅትሳድ መታካይ ለለድሕነነ ወወቀይነ ለለአደቅብ እተይነ እግል ዲመ 
ለለአበርክት ዲብ ስናዐት ለለዐዴ ጀላብ እግል ልግበእ። መጋብሀትነ ዲብ ወራታት 
ዐማር ሌጠ ለተሐደደ ኢኮን። ምስለ ልትበላለስ ተጠውራት እዲነ ወመንጠቀት 
ምን ናይ ዲብሎማስየት፡ እዕላም ወሐብሬ ወራታት እንዴ ኢተአመሽሽ ቱ። ኣላት 
ወአርዛቅ ምህም ምንማቱ፡ ለምህም ስቡል ወዕጹም አዳም ሰበት ገብአ፡ እሉ ምን 
ሰኤናቱ ገጽ ቀደም ንሄርር ለህሌነ ወሄራርነ ለትከሬዕ ቅወት ይህሌት። 

መርበይነ ድርዕነ መርበይነ ድርዕነ 
ሹሀዳነ ልትሐበኖ ሹሀዳነ ልትሐበኖ 

ዐውቴ እግል ገቢል።ዐውቴ እግል ገቢል።

44ገጽገጽ1818ይትይት ሰነት ዕልብ 22 ሰነት ዕልብ 22 ሰ/ዐባይ 25 ማዮ 2025ሰ/ዐባይ 25 ማዮ 2025

ተቅሪርተቅሪር ኣድም አብሓሪሽኣድም አብሓሪሽ

ረስሚ ዒድ ሕርየት እት ስታድዩም አስመረ -24 ማዮ 2025
ስወር እብ፡-ስወር እብ፡-
1. ታእዛዝ ኣብርሃ1. ታእዛዝ ኣብርሃ
2. ሳልሕ ዓብደልቃድር2. ሳልሕ ዓብደልቃድር
3. ኣክሊሉ ዘርእዝጊ3. ኣክሊሉ ዘርእዝጊ

እት ከብቴ 24 ማዮ - ረስሚ 
እሕትፋል ዒድ ሕርየት ቀበት 
ስታድዩም አስመረ እግል እንሰአኩም። 
ለአክራን ወለሐልየት ኩሉ ናይ 
ብሸራት ሕርየት ወዲበ እግል 
ንጻፍ ሕርየት ለትጋረመ ወትሰራገ 
ጋድም ኮበሪት እግር፡ ለዕንባባታት 
እተ ከራሲከ፡ እተ ቀደሜከ ወእተ 
ቅባልከ ኩሩይ ወእብ ፈርሐት 
ልትሳሐቅ ለሀለ እት መስል፡ እግል 
ዲኮር ግርመትለ ቃልቀት ምዕል እት 
ቅባልዬ እተ ለዐለ መዐደይ እንክር 
ምፍጋር ጸሓይ ስታድዩም-አስመረ 
ለሀለ መጋሲት ምን አቅመትኮመ፡ 
አዳም ለሸቀዩ ላኪን ናይ ፍጥረት 
ጠቢዐትለ ካልቅ ለመስል ዕንባባታት 
ሱፍ፡ ሻሸት ዐባይ ዕንታት ካሜራት 
ለትአተራቴ ወምነ ዐጅበተ ሓጀት 
እት ዕን ዔፍየት ለትአበጼሕ፡ እት 
ምግብለ ሜዳን ለህለው ክልኦት 
ነኣይሽ ወኦሮ ዐቢ መስረሕመ፡ 
እብ ረስም እዴ ለትፈናተ ጄዝባይ 
ሓባር ለቡ ዕንባባታት እቡ “24 
ማዮ 2025” እት ምግቡ እብ 
ሕብር ዳምቅ ክትብት ወባርሀት፡ 
መንዴራት ኩሉ ለሜዳን ክሉል 
ወረፋርፍ፡ ዲመ ገርመትለ ዒድ 
ሕርየት ላቶም እብ ኣላፍ ለልትዐለቦ 
ምን 9ይ ወ10ይ ለትወከለው ደረሰ 
2ይት ደረጀት መዳርስ አቅሊም 
ምግብ፡ እብ ብሎካት ልእከቶም 
እንዴ ትካፈለው መጋሲቶም እት 
ጸብጦ ወእግል ግርመትለ ዒድ 
ለትትቀደሮም እት ወዱ ዶል ትርኤ፡ 
ሰሕፍዪን፡ ምሰውረት፡ ኬትበት፡ 
ረሳሜን፡ መደርሲን ወመመቅረሐት 
ወመሐብረት፡ ክምሰልሁመ 
መደርቢኖም፡ ሐቴከ እበ ንዛመ 
ወፕሮቶኮለ ኩርያመ ዶል ትርኤ፡ 
ለልብከ ሐሊብ ፈርሐት እንዴ 
ገርደዐ ከበር-ቅርጢጥ ገብእ።

ኖሱ ለአዳም እት እደዩ ዕላመት 
ለትወቀለት ፈርሐት መክሉቅ ላቱ 
ዕንባባታት፡ መንዴራት ኤረትርየ፡ 
እት መቃጥኑ ሐሪር እግል ገማለትለ 
ዕለት እንዴ ትጋረመ፡ ድማን 
ወድገለብ ምንዲ ትዋለብኮ፡ ለርሕዬ 
ዲብ ቀበትለ እግል ነወሮት፡ ግርመት 
ወሕሽመት “24 ማዮ” ለትዳለ 
አትጋራም ዶል ረኤክወ፡ እት ጀነት 
አልፈርዶስ ለትከሬኮ መስለ እቼ። 

ለእሕትፋል፡ እብ ፕሮቶኮል 
ጸቢጥ መጋሲት ምን ሳዐት 3፡00 
ክም አንበተ፡ ለመሻርካይ ጋሾታት 

ሕርየት፡ ዎሮትከ እበ ንዙም እሉ 
ዐለ ወቅት አካናቱ ክም ጸብጠ፡ 
ዲፕሎማስያይ ጋሻይ፡ ፍርቀት ዓዳት 
‘ኡሞጃ’ ናይ ግብለት አፍሪቀ፡ 
ሔልየት ወፈናኔን ዐድነ፡ “ጋሸ-
ጽምዶ”፡ ስታድዩም አስመረ ርጌሕ 
እት አፉሁ፡ ምናተ ምልኤ ሌጠ እንዴ 
ኢገብእ፡ መተንሳቅ እብ ፈርሐት፡ 
ኖር ሕርየት-ዳምቅ ወለውቀት!

እለ ኩለ ግርመት ዒድ ክም 
ረኤኮ ቱ፡ “አሰናይከ ሸዐብነ ምን 
እስትዕማር ወጨቅጥ ክል ዋይዲብ 
እብ ስሙድከ ወኤማንከ ምን አባሬከ፡ 
ሕርየትከ ዲመ ትንበር እልከ” ዲብ 
እብል ለደሐርኮ ወትደሐርኮ ዲቡ 
ለረስሚ ዒድ ሕርየቼ!

ጋሸ ሸረፍ ወሕሽመት እግል 
ልምጸእ ክም ቀርበ፡ 150 ለገብኦ 
አንፋር ጥውር ፍርቀት ማርሺን 
ባንድ እብ ሴር ዐስከሪ ሙሲቃተ 
ወከባቢረ ሐነን ዲብ ተአብል ሜዳን 
ክም ትከሬት ከአካነተ ክም ጸብጠት፡ 
አልሓን ሕርየት ዲብ ትሰናቄ መ’ደት 
ሰኔት ለሕዱር እሎም አትፋግዐት። 

አክልሕድ ሳዐት 4፡25 ሓይስ 
ርኢስ ኢሰያስ አፍወርቂ መንበር 

ሕሽመቱ ክም ጸብጠ፡ ለበርናምጅ 
እብ ዝክረት ሹሀደእ አንበተ። 
ሐቆሀ ርኢስ ልጅነት ዓያድ ወጠን 
መፈወድ ዓዳት ወርያደት ሰፊር 
ዘመዴ ተኽሌ ከሊመት አትኣማር 
በራምጅለ እሕትፋል ክም ቀርአ፡ 
ሓይስ ርኢስ ደውለት ኤረትርየ 
ኢሰያስ አፍወርቂ ረስምየት 
ልእከት ዒድ እስትቅላልነ (እት 
ቃብል እለ ሰፍሐት ፍስርት እኩም 
ለህሌት) እግ’ለ እት ቀበት ዐድ 
ወካርጅ ለሀለ ገቢልነ ሙባሽር ክም 
አስመዐ፡ አብረሀት እንከሬ ወዳዊት 
ተኽሌሰንበት “ዓይኒ ሃገር - ዕን 
ዱለት” ለትብል ሕላየት አስመዐው። 

ደርቦም ለተለ ህዬ ለዲመ ደማን፡ 
ጀላል ወሕጌ ወጠን ላቶም ወክል-
ሖል እብ ቅዋት ዴሽ-ሸዕቢ፡ ምድር፡ 
ዐስተር፡ በሐር፡ ፖሊስ ወክድመት 
ወጠን ለቄመው አምኣት አንፋር 
37ይት ደውረት ክድመት ወጠን 
ሳወ ለአርአዉ ለልአትዐጅብ ዕፌ 

ማርሻት ዐስከሪ እብ ብሎካት እንዴ 
ነዘመዉ፡ እብ ቀደሜለ ሓድራም 
እት ለሐልፎ ወሰላም-ትሕየት እት 
ለሀይቦ ለረአ ወለልብ ሸፌ አክራኖም 
ለሰምዐ መዋጥን ወወድ ካርጅ፡ 
ዐጀብ! እንዴ ኢልብል፡ ሐነግሉ 
እንዴ ኢነክንክ ወኢሳውሮም እብ 
እስወ እግል ልትጀመል! እሊ 
አሴራር ለትወቀለት ቅድረት 
ተድሪብ ወጠንያይ ዴሽነ ለአከደ፡ 
እግል ውላድ ዐድ ሐሊብ ለአስተ 
ወእግል አባያም እት ሽን-ሀረከት 
ለካራቱ ምን እንብልመ፡ ለአማን ህተ 
ሌጠ እት እንተ ትደዌ።

ዕፌ አሴራር ዐስከሪ ዲብ 
ልትቀደም፡ ቅዋት ጀው ኤረትርየ 
ለሰዉገን ጥያራት እት ዐስተር 
አስመረ ኬን ወእንሰር እት ለትሻወረ፡ 
ክርን ፈታይ ወብሸራት እበ እዘን 
ሳረየ። 

ሐቆ እሊ እት ፈርያት ፈን 
እግል አሴርር እኩም፡ 21 ፈርያት 
ፈን እብ ለትፈናተው ፈናኔን ኩለን 
ቆምያትነ ለሐየበየ ሰማን ሐዳይስ 
ወሰቦዕ ቀዳምያት ሐልየት ደርብ-
ሕድ እብ ሸባብ ወዐባዪ ፈናኔን 

እት ልትሐለየ፡ አዳም እብ ለውቀት 
ታብዐየን። 

“እምኒ ዓሬ፡ ሸዕብየ፡ እብ ስሜተ 
ንትሰሜ፡ ይበል፡ ኣደ ትውለድ -እምከ 
ቲለድ፡ ላሉወኔ(ዐፈር)፡ ድርርነ 
(ብዳዌት)፡ ቀይሕ ባሕሪ፡ ክልእኸክን 
ረጋቢት፡ ሕርጊጎዬ፡ ዕላል ወዴት፡ ሪዳ 
(ሳሆ)፡ ይርሐበና (ብሊን)፡ ዜጋኺ’የ፡ 
ኮዋ ሳና (ኩናመ)፡ ዓደይ፡ ገለድ 
ሕበር ወአዱግ ድጌ (ናራ)፡ ለአርእሱ 
ሐልየት ምነ እግል ገማል እሕትፋል 
ዒድ ሕርየትነ ሰነት ዮም ዓመት 
ለትሐለ ፈርያት ሐዲስ ወገዲም ቱ። 

እሊ በራምጅ ፈን ለአገረመው 
ህዬ፡ እት ‘ኦርኬስትራ’ ለትከምከመው 
34 ሙሲቅዪን፡ ስስ ሜርሐትለ 
ትንከር ኮራስ ሰብ መቅደረት 
ሙሲቀት ጥውር ወ16 ፈናን፡ 
ክምሰልሁመ ለዲመ መገርመት 
ዒድ እስትቅላልነ ላተን መዳርስ 
2ይ ደረጀት አቅሊም ምግብ፡ 1400 

አዋልድ እት ቅምቤት (ከልፍየት 
መስረሕ)፡ 750 ብዕዳት አዋልድ 
ህዬ እት አፌት (ቀደም) ስቴጃት 
መስረሕ እንዴ ገብአየ፡ ለሓርያት 
እብ ዕፌ ፈን ክቱብ፡ ወለቀዳምያት 
እብ ረግስ ወመትከባት ሕላይ እግል 
መትፈርጀት እት ዝክርያት ቀዳም 
ወጀዲድ ለአትወሰየ ወፈርያት ፈን 
ሄራር ተጠውርነ እት ዐማር ወጠ’ነ 
ወዓዳት ቀደመየው። 

“መርበይነ፡ ድሬዕነ! ሕነ እግል 
ምድርነ ወበሐርነ፡ አሰናይ እት 24 
ማዮ ምዕል ሕርየትነ አብጽሔነ፡ እት 
ዐማር ንትፈረር፡ ፋርስ ዴሽነ ሸዐቢ፡ 
እብ መዳፍዐትነ ንትዐወት፡ ጋንከ 
ልስከብ ገቢልነ…” ለልብል ወብዕድ 
ሸዓራት ለእብ ክቱብ ወሐረካት 
ክላስቴኒክስ ደረሰ ለቀደመያሁ 
ዐጃይብ ዕፌ ዐለ። 

ለዕፌ እት ሰልፋይት፡ ካልኣይት፡ 
ሳልሳይት ወራብዓይት ጀብሀት እት 
ዐማር ወመዳፍዐት ክሱእ ለሀለ 
ከፈፍል መጅተመዕነ ወቅዋት ድፍዑ 
ለወክል፡ ሐበን፡ ሕሽመት፡ ቀሎት፡ 
ፍርስነት፡ ሰብር፡ ከህላት፡ መዕጸም 

ወካድም እግል ሕርየት ምድር 
ወእቅትሳድ ኤረትርየ ለሸሬሕ፡ 
ወቅት ለትሀየበ ወእብ ፈጥን ዐቅል 
ወካድም ትሩድ ለትሸቀ ክም ቱ፡ 
አነ እግል ኖሼ ለዐልኮ ዲቦም 
ኣላፍ መትፈርጀቱ ምን መናብሮም 
እንዴ ኢለሀንከስክሶ እግል ዝያድ 
180 ደቂቀት (ዝያድ ሰለስ ሳዐት 
እብ ተማም)ለታብዐዉ ምን ዐለ፡ 
ለግርመቱ ወለመወጅሁ ለልአርኤ 
ቱ። 

እሊ ክሉ፡ እብ ፍዕሎ ዐባዪ 
ወነኣይሽ ሰብ መቅደረት ክርን፡ 
ክቱብ፡ ረስም፡ ለበብስ፡ ሙሲቀት፡ 
ስስዒት፡ በርሀት፡ ኦርኬስትረ፡ 
ክላስቴኒክስ፡ ማርሺን መደኒ ወዐስከሪ 
ብዝሓም ቱ ለትነሰረ። 

እንዴ ኢልትፈሀመነ ህዬ፡ 
ለበርናምጅ እብ ነሺደት ወጠን 
ሳዐት 7፡25 ሐቆ አመቅረብ ተ’መ። 
ዲመ ሕነ እት ነዐይደ ወህተ እብ 
ሰላም ወረህየት፡ ጸሬዕ ወምድር 
ጥሉል፡ ገማል ወመትቀዳም ትዒረነ 
24 ማዮ!መርበይነ ደሬዕነ!

ከሊመት ርኢስ...



44ገጽገጽ1818ይትይት ሰነት ዕልብ 22 ሰነት ዕልብ 22 ሰ/ዐባይ 25 ማዮ 2025ሰ/ዐባይ 25 ማዮ 2025

ዒድ ሕርየት ዲብ ቃዐት መ.ወ.አ.አ.ኤ.
ግብር ለተለዩ ሰወ አብካት፡ ሓጥጥ ዓኑድ መሳዋት

ሕርየትነ እብ ደምነ ረከብናሀ 
ወእብ ክርንነ አስበትናሀ፡ ደም 
ክልነ ሰቴት አንስ ኢትቤ 
ወተብዐት፡ ኬረ ሀዬ እግል 
ክልናቱ ድሩር ወባይት እግል 
ለሀሌ አለቡ። ክልነ ምን ኬረ 
እግል ንትደረር ሀዬ እብ ቃኑን 
ክል ኤረትርያይ እት ገጽ ፍቴሕ 
ሰዋቱ። ክሉ መዋጥን አርዛቅ 
እግል ልምለክ፡ ክድመት ዓፍየት 
ወተዕሊም እግል ልርከብ፡ እት 
ዳይ ወስያሰት ወጠኑ እግል 
ልሻርክ ለመኔዕ ለገብአ ልግበእ 

ቃኑን ኢሀለ። ለእት ቀደም 
ክልነ ሀለ ሰወ አብካት፡ ክል 
ምንእነ እግል ልትነፈዕ እቡ 
ላኪን ክድመት ብዝሕት ለሐዜ። 
እብ ሰበብ መሳዋት ለኢለአምር 
አንዝመት እስትዕማር ወምኑ 
ለኢልትፈንቴ አፍካር መላጣጥ፡ 
ኤረትርያት ሰወ በክት እት 
ክሉ ስርዐት መንበሮ ለረክበያሀ 
ምስል ምጽአት ተንዚም ጀብሀት 
ሸዕብየት ወሕርየት ኤረትርያቱ። 
ከእለን መሳዋት ወአብካት 
ሕሩማት ነብረ ለዐለየ አንሳት፡ 
እሊ ፍቱሕ ለሀለ በክት እግል 
ልትነፈዐ እቡ፡ አምረን፡ ጥበበን 
ወሒለተን እት መዓል ገቢለን 
እግል ትውዐል፡ ክሉ አጅህዘት 
ሕኩመት፡ ጀብሀት ወመሓብር 
ሸቄ ምንመ ሀለ፡ መሕበር ወጠን 
አዋልድ አንሳት ኤረትርየ ክም 
አግደ ጾሩ ራፍዑ ሀለ። እሊ 
መሕበር እት ሰነት 1979 ምን 
ልትአሰስ አስክ እለ እት መንበረት 
አንሳት፡ አፍካረን ወአፍካር ክሉ 
ሙጅተመዕ ተቅዪር ዐቢ እምጹእ 
ሀለ። 

እብ መናሰበት 34ይ ዒድ 
ሕርየት ለጌሰየ ገበይ ወርኩብ 
ለሀለ ሰርገል ጠዐሙ ምስል 
ገቢሉ እግል ለአዳውሩ፡ እት 
አስመረ ዲብ አደራሽ መክተብ 
መርከዚ ናይለ መሕበር ናይ 
ፈረሕ ወአትዋያን ዐዙመት 
ወደ።

 
እተ ዲብ ዮም 20 ማዮ 

ለገብአት፡ ዐጃይብ ወፈራሰት 
ኤረትርያት አንሳት ዲብ ግድለ 
ሕርየት፡ ሕሽመት ስያደት፡ 

ደሐን ወዐማር ወጠን ለሸርሕ 
በራምጅ  እት ረአስለ ምን ክል 
አካን ለሐድረየ አንሳት፡ውቁላም 
ሰብ-ሰልጠት ሕኩመት ወጀብሀት 
ሓድራም ዐለው።

 መመቅረሓይትለ ወራት፡ 
መስኡለት እዳረት ወማልየት 
ናይለ ወጠንያይ መሕበር፡ 
መምህር ዛይድ መስፍን ዲበ 
አስምዐተ ከሊመት፡ ዐቦት ዳይመት 
አንሳት እት ክሉ መጃላት እግል 
ትትወቀል፡ ማሕበር ምስል ክለን 
ሰብ ሽርከቱ ላተን ጅሃት እንዴ 
ትሳደ ሸቄ ክም ጸንሐ ሐበረት። 
እንዴ አትሌት፡ ፈድል እሊ 
ለኢለአትካርም ወለትመቅረሐ 
ሽቅል፡ መሻረከት ኤረትርያት 
አንሳት ዲብ ስያሰት፡ እቅትሳድ፡ 
ትጃረት፡ ሐርስ፡ ዓፍየት፡ ተዐሊም፡ 
እዳረት ወሜርሒት ደረጀተ ዲብ 
ትትወቀል ትመጽእ ክም ሀሌት 
አፍሀመት።

ምዕለ ቀዳሚትመ፡ ዮም 19 
ማዮ፡ እብ መናሰበት 34ይ ዒድ 
ሕርየት፡ እብ መሕበር ሐዮት 
ብስር እዴ አንሳት አቅሊም 

ምግብ ለትዳለ ዕፌ ፈርያት 
ፈን፡ እት አስመረ - ሻርዕ 
ሹሀደ አፌት ውዛረት ትጃረት 
ወስናዐት ትከሰተ።

እሊ እብ 12 አንሳይት 
ለትዳለ፡ አስክ ዮም 25 ማዮ 
ለልአተላሌ ዕፌ፡ አሽቃል ፈን 
እብ አሻም፡ ከዐሌ፡ ለበብስ፡ 
አግዳድ፡ ረስም፡ ውራቅ፡ ዕጨይ 
ወአክያስ ወነሲጅ ለከምክም ቱ።

እተ መናሰበት ዲብ አግደ 
ቃዐት መሕበር እተ ትቀደመ 

በርናመጅ ሄራር 10 ሰነት 
ማሕበር ወጠን አዋልድ አንሳት 
ኤረትርየ ዲብ በራምጅ ዐማር፡ 
ጓህሪ (ገሀር) ለትብል ምን ከብድ 

እሳት ሰውረት ለለአከተንቱ 
ሐብሬ እንዴ አስፈየ ወእት 
ወቅቱ ዲብ ቀድመ ዐጃይብ 
ፈራሰት ኤረትርያት ለሸሬሕ 
አፍላም ወሳይቂ፡  ወህግየ ለአለቡ 
እብ ፍክር ስናዐት(ኣርትፊሻል 
ኢንተሊጀንስ) ለትዳለ ፊልም 
ትቀደመ። ሐቆሁ ሕድርኖት 
ፈጡር እግል ክሎም መሻርከት 
ትዳሌት። ለእተ ዐዙመት 
ሓድራም ዐለው ጋሸ እት 
ልትፋጉዕ ዕፌ ስወር ወረስም 
ወብዕድ በራምጅ ፈን ዐፈው። 

ለሄራር 10 ሰነት መሕበር 
እት ዐማር እቕትሳድ ለሸሬሕ 
ፍልም ወሳእቂ፡ ጽበጡ እንዴ 
አትሌነ እግል ንቀድሙ እኩም 
ቱ። 

ጠዋሒን ጣቀት ጸሓይ
እት አቅሊም ግብለት በሐር 

ቀየሕ እተ ረዪም ወክጡጥ 
ከህረበት ባጽሑ ለኢኮን ባካት፡ 
አንሳት ምን ጥሕኖ እግል 
ለአባርየ ለትጀረበ መሽሩዕ፡ 
ስርጉል መሰል ሰኒቱ። እት 
ሰነት 2018 እብ ጣቀት ጸሓይ 
ለሸቅየ ጠዋሒን እት ሸዐብ 
ትወዘዐየ። ለጠዋሒን እት 10 
ሸበከት ከህረበት ለአለቡ ደዋሒ 
ትተከለየ። አንሳት ጥሕኖ እብ 
እደይ ዓረፈየ ምኑ፡ ምን ጣቀት 
ጸሓይ እበ ረክባሀ ከህረበት ኖሰን 
እብ መከናተን እንዴ ጠሐነየ 
እግል ልትነፈዐ ቀድረየ። እተይ 
መልከየ ወዕርፍ ረክበየ ሌጠ 
እንዴ ኢገብእ፡ ለሸዐብ እብ 
ዓመት እክል እግል ለአጥሕን 
ገይሱ ለዐለ ሰፈር ረዪም ምኑ 

ዓረፈ። 

እተ ሐልፈየ ስስ-ሰቡዕ ሰነት 
እት ቅናፍነ፡ ዐዲ ሳምራይ 

ወእንደ ሽጉንዲ መሕበር ወጠን 
አዋልድ አንሳት ኤረትርየ ወሰብ 
ሽርከቱ 252 ዓይለት ወሰቡዕ 
ክዳማት እጅትማዕየት ለለሀይበ 

መአሰሳት ምን ጣቀት ጸሓይ 
ክም ልትነፈዐ ምን ወደ፡ እት 
መንበሮ እጅትማዕየት ወዐቦት 
እቅትሳድ ተቅዪር ሰኒ እግል 
ለአምጽእ ቀድረ።

ለመሕበር አንሳት እብ 
እቅትሳድ ረሐን እንዴ ረፍዐየ 
መንበሮሀን እግል ትስኔ እት 
መጃል ሐርስ ምስል ሰብ ሽርከቱ 
ብዙሕቱ ለልትጻገም።  ዎሮ 
ምኑ መጃል ሐርስ ቱ። አንሳት 
እት መጃሜዕ ተዓውን እንዴ 
ትከምከመየ እግል ለአግምለ 
ወለዐምረ እብለ ወደዩ ጅህድ፡ 
ለመሕበር እት ክምእነ መስል 
ተዓውን ለልትከምከመ እንዴ 
ፈረገ አርደት ክም ልትሀየበ፡ 
ዛባት ወገረዊናት፡ ዓም መስለጢ 
ወራተን ወሞቶራት ክም ረክበ 
ወዴ።

እትለ መደት እለ እብ ዓመት 
አስክ 58.5 ሄክታር ለመልከ 
አንሳት ሀለየ። መትነፈዐት ሐርስ 
ተዓውን እግል ልግበአ ለበቅዐየ 
አንፋር መሕበር 717 ገበአ 
እት ሀለየ፡ እት 206.5 ሄክታር 
ምድር እብ 78 ሞቶር እንዴ 
ትሰደየ እምበል እት ግብለት 
በሐር ቀየሕ እተ ብዕድ ሐምስ 
አቅሊም  በራምጅ ዐማር ሐርስ 
ገብእ ሀለ። ምን እለን ለ72 
አንፋር እግል አትናያተን እንዴ 
ትበሀለ ክም ሞቶር ማይ፡ በዲለት፡ 
ገረዊነት፡ ፋስ ወመሳር ለመስል 
ኣላት ሐርስ ክም ልትሀየበ 
ገብአ። እብ ዓመት መሻረከት 

ኤረትርያት እት ሐርስ ምን 70 
አስክ 80 ምእታይት ባጽሕ ሀለ።

ልተላሌ. . .ልተላሌ. . .

ከልሹም መሐመድከልሹም መሐመድ

መሐመድ እድሪስ

ካርኒቫላትነ ተኣምርተ ወሕደት ቆሚያትነ!
ዮም 19 ማዮ 2025 መርበይነ 

ደሬዕነ እበ ትብል ስቅራት፡ ክለን 
ምዴርያት ወእዳራት መዲነት 
አስመረ፡ ዔፍያዩ ለአትዐጀበ 
ወሀውየት ወጠንነ ዝያደት ለወደሐ 
ካርኒቫል ገብአ።

ሸዐብ ኤረትርየ እግል ገማል 
ወነወሮት ዒድ ሕርየቱ ክሉ ምኑ 
ለልጠለብ ለወዴ ወሕርየቱ ክምሰል 
ሬክባይ ዕንቱ ለልርኤ ወለዳፌዕ 
ገቢል ቱ። እግልሚ ሕርየትነ እብ 
ቀሎ ቀሎ ሰበት ኢመጽአት። 
ሕርየትነ ዐውል ቃሊ ዐውል ደም 
ወዐጭም ወዝያደት ክሉ ህዬ 
ዐውል አርወሕ ሰበት ጠልበት 
ምኑቱ ዲመ ክምሰል ሬክባይ ዕንቱ 
ለልርእየ። እብሊቱ ህዬ መዳሊት 
ትሩድ እብ እሙራም ወቅድረት 
ዓዳት ለቦም አንፋር መፈወድየት 
ዓዳት ወርያደት ወብዕዳም ምን 
ክል ምዴርየት ከሐቴ ፍርቀት 
ዐባይ ትከወነት። እሊ እብ አምኣት 
ለልትዐለብ አዳም ለከምክም ፍረቅ 
ህዬ እግለ ወክሉ ዓዳት ቆሚያትነ 
እብ ልባስ፡ ሰርጎ፡ ዕንዳቄ ሕላይ 
ስስዒት ወለመስሉ እንዴ ዳለያቱ 
ዲበ ዐባዪ ሸዋሬዕ አስመረ ወእብ 
ፍንቱይ ሸዋሬዕ ሹሀደእ ወሕርየት 
ምን ድዋራት ሴንየት ሽደ እንዴ 
ትበገሰ እብ ሲቲ-ፓርኪ እንዴ 
ወደ እብ ሻሬዕ ሕርየት አስክለ 
ሜዳን ሄለል ሰብተምበር ለአሴርር 
እት ህለ፡ ምስለ ሐነን ልብል ለዐለ 
መክረፎናት በርጅ ወምርግዲ 
ሸሊል ወጎልየ ለመናሰበት ዝያደት 
አገረመየ።

እሊ ዮም 19 ማዮ አክል 
ሕድ ሳዐት 2፡30 ለአስተብደ ዕፌ 
ካርኒቫላት ሕርየት፡ አሰልፍ ምን 
ኣክርየ ለትበገሰት ቆምየት ዐፈር 
ለትወክል ፍርቀት ተ መንገአት 
ናይለ በርናምጅ ለከስተት። እለ 
እብ ክሉሀ እብ ለብሰተ፡ ወእበ 
ዲብ እዴ አንፋር ናይለ ፍርቀት 
ለሀንጠዋጥል ለዐለ ትምሳል 
ዓሳታት ወጀልበት ምስለ ልትረኤ 
ለዐለ ትልህያታት ወልሰመዕ ለዐለ 
ሐልየት ዐፈር፡ ዲብ ሕምብረ 
አስመረ እንዴ ኢገብእ ዲብ ምግብ 
ረሐይተ ወጢዖ ለህሌከ መስል 
እትከ። ላኪን እሊ ፈድል ናይለ 
እለ ፍርቀት እለ ለደረበው አንፋር 
መወፈውየት ዓዳት ወርያደት ቱ። 
ክል ፍርቀት ህዬ ዲብ ባካት ሲቲ-
ፓርኪ ናይ ሑድ ደቃይቅ በክት 
ክምሰል ተሀየበየ እባሀ እት ትተልሄ 
ወትሰሴዕ አስክ ሜዳን ሄለል 
ሰብተምበር ተሐልፍ።

ለካልኣይት ርትብት ለዐለት 
ቆምየት ናረ እት ትገብእ፡ እብ 
ሐቴ አንሳይት መንዴረት ኤረትርየ 
ወጀብሀት ሸዕብየት ለጸብጠት 
ትትመረሕ። ግራሀ ሜርሓይት ህዬ 
ክሉ ዓዳት ቆምየት ናረ ልወክል 
መዕረድ ልትረኤ። እብ ክእነ ህዬ 
ምዴርያት መዲነት አስመረ ክል 
ምነን ከናዩ ፍርቀት ዓዳት እንዴ 
ከወነየ ክል ፍርቀት ዓዳት ህዬ 
ክምሰል እት ለዐል ለእምቤለ ለእለ 

ትወክል ቆምየት እንዴ መስለት 
ዝያደት ዮም ዓመት ፍንቱይ ፈን 
ዲብ ወራታት ዓዳትነ ወቆሚያትነ 
ክምሰል ትረአ ትትየቀን።

ለሳልሳይት ቆምየት ትግርኘ 
እብ ሜርሐተ እብ ግርዳቴታት 
ዲብ ከስክሶ ወደርቦም 14 
ከበሮ ለጸብጠው መንደሊታት 
ከበሮታቶም ዲብ ጀምጅሞ፡ ሰብ 
መሰንቆ ወእምብልተ እበ ለትፈናተ 
ቃነ ወለሐን ሐነን ዲብ ልብሎ 
ምስለ እብ መክረፎን ምነ ዘበን 
ለአምጸአዩ ፍላሻት ልሰንቄ ለዐለ 
ሐልየት ቆምየት ትግርኘ እግለ 
መናሰበት ዝያደት ገማል ሀበተ። 

ሐቆ ትግርኘ እት ራብዓይት 
ደረጀት ርትብት ለዐለት ቆምየት 
ትግሬ እት ገብእ፡ ትግሬ እግል 
ምዴርየት ጸጸራት እንዴ ወከለት 
ነፈር መጅልስ አቅሊም ምግብ ላቱ 
ሱሕፊ ወኬትባይ ደበሳይ ወልዱ 
ቆምየት ትግሬ ለለአመስሉ ቀሚስ፡ 
ስርዋን፡ ስዴሪት ወዕመት እንዴ 
ለብሰ እግለ ፍርቀት ነዝም እት 
ህለ አስክ ባካቼ በጽሕ እሉሉዩ 
ይዐልኮ። ላኪን ክሉ ዎሮ ከለዲበ 
ክሱእ ዐለ ቆምየት መስል ሰበት 
ዐለ፡ እሊ እግል፡ ኖሱ ቆምያትነ 
ረሐን ክምሰል መስለ ወእግለ 
እግሉ ውኩላት ለዐለየ ምዴርያት 
ክምሰል ለአሸነ እንዴ ገብአያቱ 
ዕፌሀን እዱሉያት ለዐለየ። ቆምየት 
ትግሬ እብ ሕላይ ወዓዳት ምነ 
ታጅራት ቆምያት ሐቴተ። አንስ 
ሸሊል እንዴ ትገደለየ፡ ወሰብ 
እብ ሰዳይሩ እንዴ ትሰራገ። ዶል 
ዎሶምየ ወዶልመ ምርግዲ ዲብ 
ተአተርቴ ምስለ እብ መክረፎናት 
ሐነን ልብል ለዐለ ሐልየት ዓዳት 
ወዘበናይ እንዴ ተለ ገማል ናይለ 
መናሰበት ዐለት።

ክምሰል ሓምሳይት እንዴ 
ገብአት ለአቴት ቆምየት ሕዳረብ 
እት ገብእ፡ ውላደ ወአዋልደ ክሉ 
እለ ቆምየት እለ ለትለብሱ ልባስ 
ወለትሰርገዩ ሰርጎ ዓዳት እንዴ 
ለብሰት ቱ ዲብ ሐረት ለአቴት። 
ዝያደት ክሉ ህዬ ግድሎ ጭገር 
ውላድ ምስለ ዲብ ወራይድ 
ወግሬዕ ክምሰልሁመ ዲብ እደይ 
ክል ነፈር ናይለ ፍርቀት ሉዉሽ 
ለዐለ ሐጅበት ወዲብ እደይ ለዐለ 
ጽዋር አሰይፍ ምስለ ልትወንረብ 
ለዐለ አውታር ወእብ መክረፎናት 
ልሰንቄ ለዐለ ሐልየት፡ ምስለ እብ 
ውላድ ወአዋልድ ልትሰሰዕ ለዐለ 
ጅንስ ሰስዒታት እግለ አምዕል 
ዝያደት ነወረየ። ክመ ናይ ዐፈር 
እሊ ፍርቀት እለ ዶል ትርኤ 
ዲብ ሎኮዬብ ሞሎቤር ክዋብ 
ወአግማዬት ለህሌከ መስል እትከ። 

ሱሳይት ርትብት ለዐለት 
ቆምየት ረሻይዳተ። ሙደርብ 
ወሜርሓይ ናይ እለ ፍርቀት እለ 
ቻንቹ ሰኒ ክምሰል ደረበዮም ሸክ 
ኢትወዴ። ለጸሊም ዕባያት ለለበሰየ 
ዑሙማት አዋልድ ረሻይደ ምስለ 
እብ ትልህየ ረሻይደ ድማን 
ወድገለብ ልትሀንጠሎ ለዐለው 
ውላድ ረሻይደ ህዬ እላመ ምን 

ሰዋሕል በሐር ቀየሕ ለመጽአት 
ፍርቀት መስል እትከ። ለምስለ 
ቆምየት ለገይስ ሐልየት ህዬ እግለ 
መናሰበት ዝያደት እግሩመ ዐለ።

ሳብዓይት ቆምየት፡ ቆምየት፡ ምን 
ሻምብቆ ወጋሽ ለዓል ለመጽአት 
እት መስል ምን ከዐሌ ለትሸቀ 
ካቤላት ምስለ ዲብ ተየክስ እገር 
ለትለዋሌ ከዐሌ ምስለ ጆዝ ለጾረየ 
አንስ እበ እሙር ወዳምቅ ዕላል 
ለትትአመር ቆምየት ኩናማመ 
ጀላል ዒድ ሕርየትነ ወካርኒቫል 
ሕርየት ዐለት።

ሳምናይ ርብትብት ለዐለት 
ቆምየት ብሌን እት ገብእ፡ ብሌን 
ዝያደት ዓዳት ለወርሶ ነኣይሽ 
አጀኒት እንዴ አትለቤት እግለ 
ዓዳት ምን ጂል ዲብ ጂል ክምሰል 
ልትወረስ ወልትሐላለፍ ለወዴ 
ፍክር ጥበብ ዐለ እለ። እት ለብሰተ 
ወስስዒተ ሕላየ ወጎልያሀ ህዬ 
አክል ሕድ እግለ ቆምየት ለወክል 
መዕረድ አርኤት።

እት ታስዓይት ደረጀት ርትብት 
ለዐለት ቆምየት ሳሆ እት ገብእ፡ 
ሳሆመ ምስል ቆምየት ሳሆ ለገይስ 
ክስከስ ወምርግዲ ለተለ ፍንቱይ 
ዓዳት ትቀደመ። ዲቡ አንስ ወሰብ 
ነናዩ ልባስ እንዴ ለብሰ ምስለ 
ጀምጅም ለዐለ ከበሮ ወሐነን 
ልብል ለዐለ ሐልየት ወልሳረር 
ለዐለ እገር ክሉ እግለ መናሰበት 
ዝያደት ግርመት ወጀላል ሃይበ 
ዐለ።

ሐቆ እሊ ሸዐብ እበ ትነዘመት 
ገበይ ክምሰልሁመ ደረሰ ወሰብ 
ዐጀላት ዲበ ምነ 13 ምዴርያት 
መዲነት አስመረ ለመናሰበት እግል 
ለአግምሎ ዲበ አሴራር ለሻረከው 
እሊመ ናዩ ፍንቱይ መትዐጃብ 
ከልቀ። እን ክእነ ህዬ ለምን ባካት 
ሽደ ለአስተብደ ካኒቫል ሳዐት 4፡20 
እንዴ ተ’መ፡ እሊ እብ መናሰበት 
34ይ ዒድ ሕርየት፡ “መርበይነ 
ደሬዕነ” እበ ትብል ስቅራት 
ለትዳለ ካርኒቫል እብ መዓወነት 
መፈውድየት ዓዳት ወርያደት 
ወእዳረት አቅሊም ምግብ ለትነዘመ 
በራምጅ፡ እብ መሻረከት 13 
ምዴርየት አስመረ፡ ምን ሻሬዕ ሹሀደ 
እንዴ ትበገሰ እብ ሻሬዕ ሕርየት 
እት ሜዳን ሄለል ሰብተምበር 
ለተመ ዲብ ገብእ፡ ለበብስ ዓዳት 
ወስስዒት ሴዕ ቆምየት ኤረትርየ 
ለሸሬሕ ዕፌ ካርኒቫል ወአሴራር 
ለከምክም ዐለ። ለመሻርከት፡ ሜዳን 
ሄለል ሰብተምበር ዲበ በጽሐው 
እቱ ወክድ፡ ፍርቀት ዓዳት አሰር፡ 
ናይ መፈወድየት ዓዳት ወርያደት፡ 
ዕፌ ሙሲቀት (ኮንሰርት) ቀደመት 
እሎም።

ለዲብ ሜዳን ሄለል ሰብተምበር 
መደት ሳዐት ወሰር ለአተላለ 
በራምጅ፡ እብ ደጉም ሕላይ ሐዲስ 
ጋምል ዐለ። እት አቅሊም ምግብ 
ዲብ ዮም 7 ማዮ እብ ሳምን 
ሕርየት መዳርስ ለአንበተ በራምጅ 
ዒድ ሕርየት አስክ 24 ማዮ እብ 
ለትፈናተ ወራታት አተላለ።

መርበይነ ድሬዕነ!

ስወር

መርበይነ ድሬዕነ!መርበይነ ድሬዕነ!



7ገጽ18ይት ሰነት ዕልብ 22 አርቡዕ 25 ማዮ 2025

መርበይነ ድሬዕነ!መርበይነ ድሬዕነ!

ስወር ፈሬዕ

መርበይነ ድሬዕነ!መርበይነ ድሬዕነ!

ሳልሕ ገመ

ዳሳት ማዕየ ማይ ተመናይ እብ መናሰበት 34ይት ሰነት ሕርየት

ዮም 22 ማዮ መዲነት አሰመረ 
ክም አተላላይ ናይለ ገብእ ለአስመነ 
ዒድ ሕርየት ለልአገምል ወራታት 
ወዕፌታት ዲብ ብዙሕ እዳራት 
ደዋሒ ናይ 13 ምዴርያት መዲነት፡ 
ሸዐብ እብ ሕበር ዒዱ ለልአገምል እቱ 
ዳሳት እንዴ ተክለ ወሰርገ ለልትበለዕ 
ወለልትሰቴ እንዴ አዳለ እብ ሕበር 
ዒዱ ለዐይድ ወዐለ። ሕናመ እብ ሐቴ 
ዒድ እግል ንትካፈል ወእብ እንርክ 
ሽቅል ምህነትና ለጀብረናቱ ተቃሪር 
ዒድ እግል ንቀድም ሳዐት 11፡30 
ቀደም አዝህር አስክ ማይ ተመናይ 
አተጀሀነ። ሰልፍ ለአቴነ ዲቡ ዳስ 
ህዬ እዳረት ደሕየት እንዴ ሰገን ቱ። 
ሳዐት ለተመት እቶም ለጅነት ጋሸ 
እግል ልትከበቶ ዲብ ልትሳሰዐው 
ጸንሐውነ። ክሉ ለሽቅል ታምም 
ዐለ ታርፈት ለዐለት ስካን እዳረት 
ዳሕየት ደዋሒ ሰገን ማይተመናይ 
እብ አሳስ ለገብአት እሎም ዐዙመት 

ሙዲሬት እሙነ አስገዴሙዲሬት እሙነ አስገዴ

እሰይደ ለምለም ደበሳይእሰይደ ለምለም ደበሳይ

ሙዲር አሰይድ ሰለሙን ሃይለሙዲር አሰይድ ሰለሙን ሃይለ

አሰይድ የማነ ገብረድንግልአሰይድ የማነ ገብረድንግል

እሰይደ መርየም ስዒድእሰይደ መርየም ስዒድ

እሰይደ ዓፌት ፈረጅእሰይደ ዓፌት ፈረጅ

እሰይደ ሰዓድ መሓመድ አስማዒልእሰይደ ሰዓድ መሓመድ አስማዒል

እግል ልምጽኦ ሌጠ ታርፍ ጸንሔነ። 
ከኖስኖስነ ጀማዐት ሰሕፍየን ታርፍ 
ለህለ ሽቅል ከብድ ወለ ጋብእ 
ለህለ ካድም እምቤ ወናቀሽነ ወእብ 
ካሜረትነ ለዳስ ወለ ነበሪት እንዴ 
ሰወርነ ምስል መስኡለትለ እዳረት 
ዳሕየት አሰይደ እሙነ አስገዴ 
እግል ንናቅሽ መክረፎናትነ አዳሌነ 
ወመዳሊት ወተዐብ ክአፎ ህለ እት 
እንብል ሰአልናሀ። 

አሰይደ እሙነ፦ “እሊ ትርእዉ 
ለህሌኩም መዳለይ እግል መደት 
ክልኦት ወሬሕ ምን ሙዲር ምዴርየት 
አስክ እዳረት ደዋሒ ወልጀን ኮማት 
እብ ሕበር ምን ጅምዐት ሰላዲ ምን 
ክል ዓኢለት ክቦን ናይ እዳረት 
ለትመልክ መቅደረት ላበ 50 ነቅፈ 
ወመቅደረት ድህር ትብል ህዬ ምኑ 
ወተሐት እት ነአደፌዕ ወእንጀምዕ 
መዳላይ ናይ እሊ ትርእዉ ለህሌኩም 
ዳስ፡ ነብረ ወስታይ ኮከ ወቢረ ዲብ 
አዳለዮት ደረጀት በጽሐነ። እሊ ምን 
ለዐል ክሎም ዓያድነ ለልትረተብ ዒድ 
ሕርየትነ ወውጁድነ ህዬ እብ ሕበር 
ክም ክለን ለሐልፈየ ሰኖታት እግል 
ንዐይዱ ቀደርነ። እሊ ናይ 34ይት 
ሰነት ዒድነ “መርበይነ ደርዕነ”! 
ሐንቴ ትብል ስቅራት ነዐይድ እት 
ህሌነ ፈራሕ እብ እንክር ዎሮ፡ 
ወመሰኡልየት እብ እንክር ብዕድ 
እንዴ ጾርናቱ ነሕተፍል ለህሌነ። 
እግልሚ እለ ወጠ’ነ እብ ደም 
ወትንፋስ ዋልዴነ ሐውነ ወሐዋትነ 
ለመጽአት እብ ቀለ ቀሎ ለኢትትርኤ 
ሰበትተ ዒድ ሕርየትነ ህዬ ሕሽመተ 
ወሰርጉ ሰበትቱ ሕሽመት እግል 
ሙናድሊነ ወአዜመ ልሳዕ እግል 
ንዓርፍ እንዴ ኢልብሎ ዲብ ካድም 
ለህለው ምሔርበት ወዌርሰት ዴሽነ 
እለ ዐድነ እግል ትትሐሸም ዲብ 
ድፋዕ ስያደትነ እንዴ ትፈረረው፡ 
ለዐቅቦ ወለዐምሮ ለህለው ሕሽመት 
ትብጽሖም እግል ኒበል ነዐይዱ 
ለህሌናቱ። አነ ህዬ ምን ሙናድሊን 
እት ሜዳን እንዴ ትወለድኮ ወሐቆ 
ሕርየት ሙናድል እንዴ ተሃዴኮ እለ 
አነ 34 ሰነት ዒድ ሕርየት መስኡለት 
ናይ እዳረት ደሕየት እንዴ ረፍዐኮ 
ምስል ሸዐብ እዳረት ደሕየቼ ዐይዱ 
እት ህሌኮ ሰኒ እት ሐበን። እግልሚ 
እስሌማይ ወክስቴናይ እንዴ ኢልብሎ 
ለአስተሽሀደው ፍራስ ለሀበውናተ 
ህያብ ሰበትተ እግሎም ዶል እፈቅድ 
ሰኒ ወአማን መስኡልየት ለአረፍዐነ። 
እለ ሕርየት ምን ኢትመጽእ ህዬ 
ክአፎ ወገብአነ እብል? እግልሚ 

መስተዕምረት ሙናድሊን ሐረቦት 
ሌጠ እንዴ ኢገብእ እብ ደባባቶም 
ወጣኢራቶም ለአንደደው ወምን 
ክል አፌቱ ወቤቱ እንዴ ነስአው 
ሐቴ ጀሪመት እንዴ አለቡ ለአብደው 
ሸዐብነ ሰበት እፈቅድ። ኣብ ዕያልየ 
ወሰልኣስ ውላጄ ህዬ ክሎም አዜ ዲብ 
ክድመት ወጠኖም እንዴ ትፈረረው 
እግል ሸዕቦም ከድሞ ህሌው። ወእሊ 
ህዬ አነ ንዳል እት ንዳል ትወለድኮ 
ወንዳል ጀላብ ወጠን ወረስኮ ወዮም 
ውላጄ እዬ እንዴ ወርሰው ለንዳል 
ስያደት ለአተላሉ ዲብ ህለው ሸዐብ 
ኤረትርየ ለሀይ ከለሀይ ዲብ ወርስቱ 
እግል ዐዱ ወወጠኑ ለልሰበ” ትቢ።

አሰይደ ዓፌት ፈረጅ ወመምህር 
የማኔ ገብሬድንግል ምን ስካን 
እዳረት ደሕየት ሰገን ማይተመናይ 
ፈርሐቶም ዐባይ ክምተ እት ሸርሖ፡ 
“ምን ሖለ ዲበ ዶለ ለንጸብሩ ዒድ 
ዮምመ እብ አማን ፋርሓም ህሌነ፡
፡ ክልነ እብ ሕበር እብ መፋሀመት 
ወውሕደት ቃንጻም እሉ ህሌነ። 
እግል ንአይሽነ ዲብ ነአወርሱ 
ወምን ጂል ዲብ ጂል ሰነት መጸት 
እብ ለትጠወረት ገበይ ዲብ ነዐይዱ 
ንሄርር ህሌነ። ሸባብ እለ እዳረት 
ደሕየትነ ዐባይሆም ለቤለዎምቱ እት 
ወዱ፡ እሊ ዳስ እግል አግመሎት 
ወሰርገዮት ከድመው። ሰበት እሊ 
እምበል አዪ መሻክል ዒድነ እግል 
ነዐይድ ቀደርነ። እለ አምዕል እለ 
እግልነ ቃልየትተ እግልሚ ሸዐብ 
ኤረትርየ እብ ብዙሕ እስትዕማራት 
ዲብ ልትጨቀጥ ለሐልፉ ለዐለ 
ክርበት ምኑ ለትባለሐ እተ አምዕል 
ሰበትተ፡ እግለ ደፈዐ እተ ቃሊ 
ተመን እስትሽሃድ ወመእከይ እግል 
ነሕተርም እለ ትርኡናቱ ዲብ ዎሮ 
ዳስ ጅምዓም ህሌነ። ሸዐብ ኤረትርየ 
ዲብ ካርጅ ወዐድ እንዴ ገብአ እለ 
ዐባይ አምዕል ዐየዶቱ ህዬ ተአምርተ 
ፍቲሁ፡ እሕትራሙ ወፈዛዐቱ እግል 
ዐዱ ለልአርኤቱ። አምዕል ሕርየትነ 
ላተ 24 ማዮ ህዬ ዲመ እግል 
ትንበር እግልነ ውላድነ ታሪክ ዐዶም 
እግል ልውረሶ ነአድርስ፡ ነሐብር 
ወንወጅህ” ልብሎ።

ሐቆ እዳረት ዳሕየት ሰገን 
ማይ ተመናይ ዲብ ዳስ ዳሕየት 
ብርሃን ዐይኒ ማይተመናይ ተሐረክነ 
ወእግል መስኡለት ናይለ እዳረት 
ዳሕየት አሰይደ ለምለም ደበሳይ 
አጅዋእ ዒድ ወእግሉ ለገብአ 
መዳላይ ወተዐብ እግል ትወደሕ 
እግልነ ስእላም ዐልነ፦ “እሊ ዒድ 

እግል ዐየዶት ክል ሙዋጥን ስካን 
እለ እዳረት ዳሕየትነ እብ መትሰባል 
እግል ልሽቄ ዱሉይ ውጥብጡብ 
ሰበትቱ እብ ገበይ መስኡሊን ኮማት 
እንዴ ትነዘመ ንኡሽ ወዐቢ እብ 
ሕበር እግል ንውዐል ጋሸ ለልትከበቶ 
ወእንዴ ትገሰው ለዘት ዒድ 
ለልአዳውሮ እንዴ ትካፈልነ ዒድነ 
ነዐይድ ህሌነ። ዲብ እሊ እብ ፍንቱይ 
እግል ኢበሉ ለሐዜ መስኡኒን ኮማት 
ናይ እለ እዳረት ዳሕየትነ እንዴ 
ኢልዓርፎ ወቤትቶም ወጋሪቶም ምነ 
እንዴ አምሸሸው እበ ወደው ተዐብ 
እግል አሐምዶም እፈቴ። እግል ስካን 
እዳረት ዳሕየት ብርሃን ዐይኒ ህዬ 
አሰናይ ዲብ እለ ሕሽምት አምዕል 
አብጽሔነ እብል”ትቤ።

ምን ስካን እዳረት ዳሕየት 
ብርሃን ዐይኒ አሰይደ መርየም ስዒድ 
ወአሰይደ ስዕዲ መሐመድ-እስማዒል 
መ እብ መናሰበት ዒድ ፈርሐተን 
እት ሸረሐ እትለ ፈድል ሹሃዳእ 
ለትረከበት ወለ ተአከበት አምዕል 
ሕርየት ወእስትቅላል ለአብጽሔነ 
ረቢል ዓለሚን ሐምዴ ትብጽሑ። 
ወእለ ዐድነ ኤረትርየ እብ ሰላመ 
ወመስኩበተ ሕሽምት እግል ትግበእ 
ለከድመው ወከድሞ ለህለው ፍራስነ 
ዲመ ልንበሮ እት ልብለ ፈርሐተን 
ሸርሐየ።

እተ መናሰበት ዲብ ዳሕየት 
ብርሃን-ዐይኒ ምዴርየት ማይተማናይ 
እግለ ዲብ ቃዐት እዳረት እንዴ 
ትጀመዐ ዒዱ እቡ እግል ለሕተፍል 
መጽእ ለዐለ ሙዋጥን ከሊመት እት 
ለሰመዕ ለጸንሔነ አሰይድ ሰለሙን 
ሀይሌ ሙዲር ምዴርየት ማይተመናይ 
ከሊመቱ ክእኒ ትመስል ዐለት። ናይ 
ዮም ዓመት ዒድ ሕርየትነ ዲብ 
ቀበት ዐድ ወካርጅ ነዐይዱ እት ህሌነ 
ተኣምርተ ናይለ ብዙሕ ጻብኢታት 
እንዴ ተዐዴነ በጽሓመ ለህሌነ 
ርሽመት ሳእዮብ ሰላም ወመስኩበት 
ተ።

እትሊ ለትፈናተየ ድወል እዲነ 
ወግዋሬ እብ ሐርብ ልትበጭበጨ 
እቱ ለህለየ ወክድ፡ ሕነ ፈድለ እግል 
ሕርየት ወስያደት ለደፍዐናሁ ዐውል 
እስትሽሃድ፡ ፈዛዐት ወመትሰባል 
ሸዐብነ ወፈድል ራትዕ ሄራር 
መርበይ ሕኩመት ኤረትርየ ዐድነ 
ጀዚረት ሰላም እንዴ ገብአት ዲብ 
አፌት ሰእየት ወባርህ ሙስተቅበል 
ሽእገት ህሌት።

ዮም ዓመት ዒድ ሕርየትነ እግል 
ልግመል ታሪክነ እበ ለለርኤ፡ ዲብ 

ሙሰውር፦ ሄኖክ ተክሌገርጊሽሙሰውር፦ ሄኖክ ተክሌገርጊሽ

ሸዐብነ ለጀረ ዐደድ ለአለቡ ጀራይም 
ሕበር ደገጊት፡ እግል ልትዘከር 
ምን ወሬሕ ማርስ እንዴ አምበተ 
ለትፈናተ በራምጅ ዝክርያት፡ እብ 
ሸዐብ ዲብ ሸዋርዕ ወካርኒቫል ደረሰ 
ገብእ አስመነ። እሊ ህዬ ፈድለ 
እንዴ ሰመድነ ለዳፈዕናሁ እትገብእ 
ኩለ ሳድፈነ ለዐለት መሕለኪት እበ 
ዋድሕ መብዳእነ ወመትሰባልነ ክል 
ሕድ እንዴ አከድነ እት አደቃብ 
ወዐቦት እቅትሳድነ ወበራምጅ ዐማርነ 
ንሄርር ህሌነ።

ዲብ ደንጎበ ደማነት ሰላም 
ወመዳፈዐት ለራትዕ መርበይነ 
ሰበትቱ አዜመ እግል ዕቅበት ስያደትነ 
ወሕርየትነ ገለድነ እንዴ አጀደድነ 
ወፈዛዐትነ እንዴ ወቀልነ እንዴ 
ኢንትሀመል እብለ ሸፍገት ገያደት 
እት ዐቦት እቅትሳድ ወበራምጅ 
ዐማር መጋበሃትነ እግል ነአዚት እብለ 
መናሰበት አተምብህ” ለትብል ዐለት።

ካቲመ 2ይ ክፈል
አምዕል ሰንበት ለባርሀትእት ኤረትርየ፡ እስትዕማር 

አቶብየ ቀትል ጅምለት ለኢወደ 
እተ አምዕል ኢሀሌት። አትኒን 
መጅዘረት በስክዲረ፡ አተላተ ናይ 
ዖና፡ ከሚስ ፈነ ሽዕብ፡ ሰንበት 
መጅዘረት አቅርደት . . . ገሌ ምነ 
ዐባዪ አምዕሎታት ፈነ ኤረትርዪን 
እብ አንዝመት አቶብያ ተን። 
ካቲመ ሐርብ ተሕሪር ለትበገሰ 
እተ አምዕል ላቱ፡ ለአምዕሎታት 
ጸላይም ለተአበርህ ምዕል በሪህ 
ዳይም  ጸብሐት እነ። ምነ ራቴዕ 
መርበይነ እንዴ ይእንሸክፍ፡ እኪት 
እንዴ ከሀልነ ክሉ ጅንስ መሳዋትነ 
እንዴ ነአዳብር እት ዐለም ሸነንነ 
ወእብ ሕሽመት እንነብር ሀሌነ 

መትደውሻሽ ጀብሀት 
ደቀምሐሬ ወተሕሪር ኤረትርየ

ሐቆ መትደካክ ናደው 
እዝ እት 1988፡ ንዛም ደርግ፡ 
ለልትጋረፎ ነብር ለዐለ ህድግ 
ሰላም እግል ልትከበት ትቀሰበ። 
ሰልፍ እብ ዜረኖት ጂሚ ካርተር 
(ርኢስ አሜሪከ ለዐለ) ወሐቆ 
መትአሳስ ጀብሀት ግብለት፡ ዲብ 
ደንከል ወምግብ አቶብየ ገብእ 
ለዐለ ለትመቅረሐ ህጁማት ላቱ፡ 
ህድግ ሰላም እብ መዋጀሀት 
ሰበት ጠልበ፡ እተ ወክድ ለሀይ 
ዲብ ውዛረት ካርጅየት አሜሪከ 
መስኡል ቅደይ አፍሪቀ ለዐለ 
ሄርማን ኮሀን ለዜርኑ ፍንጌ 
ጀብሀት ሸዕብየት፡ ወያኔ 
ወጀብሀት ተሕሪር ኦሮሞ እበ 
ኦሮ እንክር፡ ንዛም ደርግ ህዬ እበ 
ካልእ እግል ዮም 25 ወ 26 ማዮ 
1991 እት ለንደን ህድግ ሰላም 
እግል ልግበእ ወጃብ ትጸበጠ። 
ቀደምለ ዋጃብ ላኪን እሙር 
ትቀየረ።

ህጁም ጀብሀት ደቀምሐሬ፡ 
ሰንበት 19 ማዮ 1991 ሳዐት 
10 አዳሕየት አምበተ። ክፈል 
ዴሽ 52 ሰሰብ፡ አጥራፍ ሰፈር-
አጣል ወአፈልበ ጸብጠ። ዲብ 
ከጥ ህጁም ናይለ ክፈል-ዴሽ ዲብ 
ናይ ሐቴ ቦጦሎኒ አካን፡ አባይ 
ሰበት ነክሸ እብ ጀሀት ድማን 
ወድገለብ እንዴ ተሐለፈ ግረ 
ክምሰል ልትበተክ ገብአ።

ክፈል-ዴሽ 85 ለተሀየበዩ፡ 
ድገለብ ምን ጽርግየ አፈልበ፡ 
አስክ ባካት ሕ’ረት፡ ለዐለ 
ጭፌተ፡ አውቶቡስ፡ እንደ-ሐሰር፡ 
ለለትበሀል ባካት፡ እተ ሳልፋይት 
ምዕል ጸብጠዩ። ምናተ አወላይ 

2ይ ክፈል

ከጥ መዳፈዐት አባይ እግል ሰቢር 
ለገብአ ሐርብ፡ አባይ ሒለት ዲብ 
ወስክ እብ ደቅብ ልትሓረብ ሰበት 
ዐለ፡ ለሐርብ መሪር ዐለ። አባይ 
እግለ ክምሰል እስዓፍ ናይለ 
ጀብሀት ዲብ ባካት ደቀምሐሬ 
እጽኑሑ ለዐለ ተራረ ክፍለ-ጦር 
18 ዲብ ባካት አፈልበ ወሰከዩ። 
ምን ሳዐት 14፡30 እንዴ አምበተ 
ሀዬ ዲብ ደዋዬሕ አፈልበ ዲብ 
ድቁብ ናይ መዳፈዐት ህጁም 
ምዳድ ትጸመደ። አምሱይ ምን 
ሳዐት 18፡00 አስክ ሳዐት 20፡00 
ውሕዳት ዴሽ ሸዕቢ ለሀረሰያሁ 
ህጁም ከት! አበለዩ። ምን ሐዲስ 
ሳዐት 22፡40 ዲብ ባካት እራር 
ለገብአ ህጁምመ እብ ክለ ሒለቱ 
ከርዐዩ።

ዲብ እለ አወላይት አምዕል፡ 
ክፈል-ዴሽ 16፡ እብ ሐምስ 
ቦጦሎኒ ሄጅመት ወሰለስ ቦጦሎኒ 
ሴድየት  ህጁም ሀረሰ። ሐቆ 
ስዖታት ለነስአ ሐርብ ህዬ፡ እብ 
ጋድሞታት ጉረዕ እንዴ አተ 
ሳዐት 22፡40 አምሱይ ጉረዕ 
ጸብጠ። ምን ጉረዕ እንክር 
ቅብለት ምፍጋር ጸሓይ ዲብለ 
ህሌት ዕንክለት እራር ላኪን 
ሐርብ ልሰዕ ልተላሌ ዐለ።

መዓል 20 ማዮ

ፈጅራተ፡ ውሕዳት ክፈል-
ዴሽ 70 አካናተን ጻብጣት ሰበት 
ጸንሐየ፡ ቀዳማይ ድፈዕ አባይ 
እንዴ አፍረሰየ ምውዳቅ ጸሓይ 
ምን ትኩል እግለ ህለ፡ አባይ 
ራድኢት እግል ለአምጽእ እቡ 
ለቀድር ምህም አካናት ባካት 
ኮርባርየ ጻብጣት ትመየየ።

ክፈል-ዴሽ 16 ምነ ምዩይ 
እቱ ለዐለ ጉረዕ እንክር ድገለብ 
እንዴ ተሐረከ፡ ሳዐት 11፡00 
እንዳ-አሜሪከ ጸብጠ። ሄረሩ 

እንዴ አተላለ ሰር አምዕል አስክ 
ዐዲ-ጎልጎል ትጸገዐ። እብለ ፈግረ 
ስታት ሳዐት 17፡00 ጸጓሮ እግል 
ልብተክ፡ ምን ዐዲ-ጎልጎል አስክ 
አምሁር ለነስእ ጋድም እግል 
ልትዐዴ ቅብለት ምን ትኩል 
ዲብለ ህለ ትበብ ክምሰል በጽሐ፡ 
አባይ እግለ ክስትት አካን እንዴ 
አንተሀዘ፡ እግለ ከርስ ለአቴት 
ሐቴ ቦጦሎኒ ክፈል-ዴሽ 16 
እብ ደባባት ወመዳፌዕ እግል 
ልዝበጠ አንበተ።  እብ ጀሀት 

ድማን ለዐለየ ብዕዳት ውሕዳት 
ልሰዕ ምስዳር እንዴ ኢነሰአ፡ እብ 
በይነን አስክ ዐዲ-ጎልጎል ኢተት 
ፍገሪቱ ኢሰኔት። አባይ እብ 
ብዕድ ድዋራት ጨቅጥ ሰበት 
የዐለ እቱ፡ እግለ አቴት ቅወት 
እንዴ ከርደነ እዴ መክረሀት ወደ 
እተ። ሐር፡ እብ ድማን ወድገለብ 
ለዐለየ ውሕዳት ዴሽ ሸዕቢ 
ምስዳር ክምሰል ነስአየ፡ ክፈል-
ዴሽ 16 ዲብ ሀደፉ በጽሐ።

አባይ፡ ዲብ እለ አምዕል 
እለ ለጸብሐት ላሊ፡ ለትጸበጠ 
ምኑ አካናት እግል ልብለስ 
ተራረ ክፈል-ጦር 18 ወ19፡ 
መከናይዝድ ብርጌዳት ወብዕድ 
ውሕዳት እንዴ አትበገሰ፡ እብ 
ለፈትፈናተ አካናት እብ ፍንቱይ 
ህዬ እብ ጀሀት አፈልበ ወእራር 
ድቁብ ህጁም ምዳድ እት 
ለአተላሌ ትመየ። ምናተ ሐቴ 
ኢበደለ።

ለሐርብ እሊ ዲብ ለአተላሌ፡ 

ዴሽ ሸዕቢ፡ ዲብለ አምዕል ለሀ 
መከረዪ ጥያራት አስመረ እብ 
መዳፌዕ 130 ሚሊሜተር ደገድግ 
ወድዩ ወዐለ።

መዓል 21 ማዮ
ዲብ እለ አምዕል እለ፡ ህጁም 

ሳዐት 5፡00 እስቡሕ አምበተ። 
ክፈል-ጄሽ 52 ሐቆ ናይ ሕዱድ 
ስዖታት መሪር ሐርብ እግል 
ደቀምሐሬ ሳዐት 11፡30 እንዴ 
ጸብጠት ሄራረ አስክ ደቂ-ናዞ 
አተላሌት። ለእብ ቀይሕ-ኮር 
ወኩርበዝብኢ ለዐለ ውሕዳት 
ላኪን፡ እግለ ተሀየበዩ ዳይ 
መብዝሑ ስርጉሉ ምንመ ዐለ፡ 
እብ ፍንቱይ እስትራጀያይት 
አካን መትቀቃል ንቅጠት 1904 
ላኪን እንዴ ኢጸብጠ ትመየ።

ክፈል-ጄሽ 85 እብ ጀሀቱ፡ 
ሳዐት 5፡30 ህጁሙ እንዴ አተላለ 
እብ ድገለባይ እንክር ለጠለቀ እቱ 
ህጁም ምዳድ አባይ አፍሸለ። ገሌ 
ውሕዳት ናይለ ክፈል-ጄሽ ምስል 
ውሕዳት ክፈል-ጄሽ 52 ኣንዴ 
ገብአየ፡ ገሌ ክፋል ደቀምሐሬ 
ክምሰል ጸብጠየ፡ አባይ እብ 
ጀሀት አምሁር ምነ ዐለ ደባባቱ 
እንክር ድማን እንዴ ሐረከ፡ 
ለቀዳሚት አምዕል እት ረአስ 
ቦጦሎኒ ክፈል-ጄሽ 16 ለአጅረዩ 
ህጁም እብለ ሸብህ አግቡይ 
እግል ውሕዳት ክፈል-ጄሽ 85 
እግል ልጨፍልቅ ህንዲዶ ቤለ። 
እትጀህ ሐረከቱ ምን ቃብል 
ክምሰል ትረኤት ህዬ ምነ ምስል 
ክፈል-ጄሽ  52 ለዐለየ ደባባት 
ድድ-ድባብ እብ ሸፋግ አስክለ 
ብርጌድ እንዴ ገብአየ ከሚን 
እንዴ አዳለየ ክምሰል ልታከየ 
ገብአ። እብሊ ህዬ፡ ለህንዲዶ እት 
ልብል ለመጽአ ውሕደት ደባብ 
አባይ፡ ዲብ ሐቴ ደቂቀት 4 
ደባበት ነደየ ምነ። እብሊ ለበህረረ 
አባይ እግለ ተርፈየ ደባባቱ ገጽ 
ግረ እንዴ በልሰ አስክ አምሁር 
እግል ልትዐዴ ትቀሰበ። ሐቆ እሊ 
ውሕዳት ክፈል-ጄሽ 85 ምስል 
ክፈል ጄሽ 52 እንዴ ጸብጠየ፡ 
ደቀምሐሬ እንዴ ሐልፈየ አስክ 
ትበብ አውልዕ-ጾሩ ወደቂ-ናዞ 

እንዴ ፈግረየ ትመየየ።
ዲብ ጽብሕ ምድር ናይለ 

አምዕል ለሀ ውሕዳት ክፈል-
ጄሽ 16 ለለሀጅም እቡ አካናት 
ሰበት ኢጠዐመየን ምስለ እብ 
ድማን ለዐለ ጄሽ ሸዕቢ እግል 
ለአሳድረ ኢቀድረየ። አባይ 
ካርዐን ወዐለ። እብ ጀሀት ድማን 
ለለሃጅመ ውሕዳት ደቀምሐሬ 
ክምሰል አተየ ላኪን፡ ውሕዳት 
ክፈል-ጄሽ 16 ቀደመን ለዐለ 
ጄሽ አባይ እንዴ ገሸየ እምበል 
መታክል እግል ጸጋሮ ወአምሁር 
እግል ልጽበጠ ቀድረየ። ሐቆ 
እሊ እብ ሸፋግ ገጽ ቀደም እንዴ 
ትወረወረየ ምን ባካት አውልዕ-
ጾሩ እንክር አድግነ ለህለ ብራር 
እንዴ ጸብጠየ ትመየየ። 

ዲብ እለ አምዕል እለ ክፈል-
ጄሽ 70 ምነ ትመየ እቱ ባካት 
ኮርባርየ እንዴ ተበገሰ፡ እግል 
ኮርባርየ እንዴ ሐልፈ እግል 
ከጥ ደቀምሐሬ ተረእምኒ እንዴ 
በትከ እግል ጸጋሮ እንክር 
ድማን እንዴ አትለ እግል ዐራቶ 
ወደንገል ለለአትጻብጥ መዋቅል 
እንዴ ጸብጠ እብ ጀሀት ድማን 
ምስል ክፈል-ጄሽ 16 ትጻበጠ። 
እብ ጀሀት ድገለባይት ጀብሀት 
እሊ ህጁም እሊ ለአተላሌ ዲብ 
ህለ፡ ለዲብ ደቀምሐሬ ወትኩል 
ሻፍፍ ለዐለ እግለ ጀብሀት እንዴ 
ሐንቀ ሽት እቡለ ለጸንሐ ናይ 
አባይ 16ይ ሰንጥቅ መከናይዝድ 
ብርጌድ ወ29ይ 5ይ ወ3ይ 
መከናይዝድ ብርጌዳት ገበይ 
እግል ኢትደበእ ምኖም እንዴ 
ትባደረው እብ ኮርባርየ እንዴ 
አበለው አስክ ተረእምኒ ገጾም 
ገልበው።

ሐቆ እሊ፡ 21 ማዮ 1991፡ 
ዲብ ጀብሀት ደቀምሐሬ 
ሐርብ እብ ክእነ ልተላሌ እት 
ህለ፡ ሜርሓይ ደርግ ኮሎኔል 
መንግስቱ ሀይሌማርያም፡ ምን 
ደውለት ክምሰል ሀርበ፡ በደላሁ 
ህዬ ናይብ ርኢስ ለዐለ ለቴናል 
ጀነራል ተስፋዬ ገብረኪዳን እግል 
ዶሉ ሰልጠት ክምሰል ጸብጠ እብ 
ዔማት አክባር አቶብየ ተአወጀ።

ክልሹም መሐመድክልሹም መሐመድ



ማዮ እተ ቀበቱ ኬመ ዶለ ደፊነ
ካቤት ለምድር ተአነድድ እንዐቦርግ ምን ሒነ
ልሔቻ ለሐጋይ ትዳገነት ከጠበሽ ትቤ እት ሒነ

ክም ይዐለት ዳብአቱ እዘነ ከስተት ለእዲነ
ወምን ገብእ ሰአየ ሕርየት ስቱር ለጢነ
ኩሉ ሕበር ትሳረረ ሽንጉል፡ እሲት ወጅነ

ደሙ ሀበ ወአርወሐቱ ኢትረከበት እብ ክነ።

ቤቼ ምን ልስኦለ ወዳገመት ተግባበ
ዌረት አንደደወ ምን ረዪም ከብህ ለሃበ

ሰደይት ኢኮን ወረድኢት ለዐለም ገአት ሽባበ
ርዝቀ ነደ እት ቀበተ ሸባተተ ወሓበ
ሰርጎሀ ነደ ወሐሪረ ርቀየ ወለጭንዓበ
መቅስነት ትመሰለው ከዘምተዉ ተዋበ
ቤቼ እበ ረሄት ለሽሂድ ዋድየት ክባበ

ቤቼ ዮመቴ ሰኒ ዋነት ለስካበ 
እንዴ አተድሐነት ክሱት ልትመዬ ለባበ

ቤት ጄራንዬ ዲመ ነቤሕ ለአክላበ
መሻክለ ዜደ ቅታል ወእንድራበ።

ኢበትከ ሰእየቱ ሕልም በሐር ኢዞለ
እግል ልጃቅፍ አርዛቀ ወእግል ልድሌ ለቆረ

ባጽዕ ሐዘ ወዐሰብ እበ ቅንእ ዖረ
‘ግል ልምለክ ገዛይረ ደህለክ ተምነ ወኖረ

ባሊ ተመኒቱ ዐሳባቱ ቦረ።

እስትዕማር መበደል መአበይ እግል ሴምዓዩ
እግል በዳነ ትፈረረ አገሙደ ለብዞሕ አስማዩ
ውቃው ለበሐር ትጋወረ ግልቡብ ወለይቴክላዩ 
ናደው ሸ’ፈ ዲብ ነቅፈ ዐሾርም ወለይ ሕዳዩ
መንጥር ሐልሐል ትሸፈለ እግል ልምለእ ግራዩ
መብርቅ በርቀ ዐስተረ እግል ልፍረር ህዳዩ 
ዐውቴ ኢረክበ ወደሐን ኩሉ ሰዐዩ ብካዩ።

እለ እዲነ ካይነት ሰኒ ምን ፈቱሸ 
እት እኪትነ ትፈረረ ዐቢሀ ወለንኡሸ
እብ እትሳል ለዐድነ እግል ለአንኡሸ

እብ ዐውለመት ሐርበውነ እዕላም ወአግሩሸ
ጊመት ዝላምነ አስኮብ እግል ለሀንቁሸ

ከዳሜኖም አብዘሐው እትነ ‘ግል ለሐሩሸ።

ዋይዲባት ዋሺንተን እትነ ሰልፉ ሚ ቱ
ሕቁቅ ሸዐብነ ነዝዐ ምስል መሳኒቱ

እትሓድ ሶቬት ትዘከሮ ቅዩር ወደዲቱ
ምጅልስ አምን ፋሽል ሰልፉ ወሓሪቱ

ቤቪን ስፎርዘ እበ መሐለኪቱ 
እግል ልካፍል ምድርነ እበ መካሪቱ

ቀላቅሎታት እት ሱዳን አንሱ ወአጀኒቱ
ወከበሰ ዲብ አቶብየ ምስል ደበኒቱ 

ሸዐብ ኤረትርየ እግል ልብዴ ቅርዱ ወኣስሊቱ።

የሀው በሐር ለአለቡ ሕማሴ ከአፎ ቀድረ
ዘማቴመ ለአመመ ሂጋሁ ሰኒ ልድህረ
እዴነ ታክረት ብሶት ዘብጥ ወሕምብረ
እዴነ ባድረት እት ወቀይ ምን መስለ

ምን ተእሪክነ ደረስነ እዲነ ጠዐመ ወምረ።
ቤቼ ቤት ተእሪክ ለፍራስ ምነ ትወለደ
ወራራት ድቁባም እት መቅጠነ ሀምደ
ቤት ወድ ስልጣን እግል ሐቁ ትፋረደ
ቤት ወልደኣብ ሐየት ለሰኔት ሰርደ
እለ ቤት ዐዋቴ ለሻከት ንዳል ወርደ
ቤት ከቢሬ ወአኪቶ ለሀደፎም ገደ

መንዘል ራእሲ-ተሰማ ለእንድማም ዓረደ
ዐሊ ሰይድ ወዐሊ አብርሂም ምን ልትዋረደ

ደንደን ዲበ ረአሱ ሳትር በርሄ ጸዕደ
ቤት ውጩ ወራብዐ ሓጠት እት ገለደ

ቤት ረመዳን ወአልአሚን ምን ዳሊሁ ለዐደደ
መንዘል ኩሎም ሹሀደ - ወሉድ ወኢትወለደ። 

                             ኡስታዝ ሑመድ ሓምድኖርኡስታዝ ሑመድ ሓምድኖር
                             ዔሸንኪት                             ዔሸንኪት

ቤ’ቼ ቤት ተእሪክቤ’ቼ ቤት ተእሪክ

ምሔርባይ ሓምድ እድሪስ ዐዋቴምሔርባይ ሓምድ እድሪስ ዐዋቴ

አምዕል ሕርየት እት ሸዋሬዕ አስመረአምዕል ሕርየት እት ሸዋሬዕ አስመረ

ምናድሊን ዲመ መንዴረቶም እግለ ልሰበሎምናድሊን ዲመ መንዴረቶም እግለ ልሰበሎ

ምሔርባይ ረአሲ ተሰመ አስመሮምምሔርባይ ረአሲ ተሰመ አስመሮም

ዶል ፊራሮሀ ዐውቴዶል ፊራሮሀ ዐውቴ

ዶል መደውሻሽ ውቃው እዝዶል መደውሻሽ ውቃው እዝ

ምን ጀራይም እስትዕማርምን ጀራይም እስትዕማር

ምን ጀራይም እስትዕማር ምን ጀራይም እስትዕማር 

ምሔርባይ ሼክ ዓብደልቃድር ከቢሬምሔርባይ ሼክ ዓብደልቃድር ከቢሬ

ምን መአንብተት ጀብሀት ተሕሪር ኤረትርየምን መአንብተት ጀብሀት ተሕሪር ኤረትርየ

ምሔርባይ  ወልደኣብ ወልደማርያምምሔርባይ  ወልደኣብ ወልደማርያም

ምሔርባይ ሼክ ኢብራሂም ሱልጣንምሔርባይ ሼክ ኢብራሂም ሱልጣን

መርበይነ ደሬዕነ!መርበይነ ደሬዕነ!

ዳሳትነ፡ ገማል ዒድ ሕርየትነ

ማሌ ለሀ 22 ማዮ፡ መብዝሑ 
ምዴርያት ወአቃሊም ወጠን፡ 
24 ማዮ አምዕል ሕርየትነ ዳሳት 
እንዴ ትናደቀ እብ ገማል ውቅል 
ወፈርሐት ምስል ተዐየደት።

ዳሳትነ ግርመት ወገማል ዒድ 
ሕርየትነ ክምሰል ቱ፡ እሰልፍ እተ 
ቀበቱ ዶል ተአቴ እበ ስሩጉዩ 
ለትርእዩ ሓባር መንዴረት ወጠን 
ወዕላመት ሰላም ላቱ ሸለትት 
ጸዓዲ ትፈርዱ። ሸዐብነ እት ድጌ፡ 
ቀርየት፡ ምሴርየት ወአቅሊም ደለ 
ዲበ ሀለ፡ እት ብሩር ወመዳይን፡ 
እት ቀበት ዐዱ ወካርጅ፡ 24 ማዮ 
አምዕል ሕርየቱ እብ ለትፈናተ 
ነሻጣት ምን ሄለል ሰብተምበር ቱ 
ዐየዶተ ለልአነብት።

እሊ ዳሳት ህዬ፡ ክል ሕብር 
አዳም ወሰርጎ እንዴ ሐቅፈ፡ 
እበ እለ ቀድር፡ እብ ሕራድ 
ወሄሳት ሕድርኖት ብዕድ ኩሎም 
ስካን ምስል እት ኦሮ ዳስ እንዴ 
ትጀመዐው ለዐይዶ። ምን ሰኖታት 
ሕርየት ህዬ እለ ዓደት እለ እት 
ትትለመድ፡ ተጃርብ ዲብ ልትረከብ 
ምነ ሰበት ጌሰት፡ እት አተራድ 
ውሕደት ገቢልነ ልትወቀለ ዶር 
በ። 

ከዲብ ምዴርየት ጸጸራት 
ዳሕያት ዝባን በዱ (እንዳ ጀርመን)፡ 
ክምሰልሁመ ዳስ ስካን ፎርቶ እብ 
ሽቅል እተ ተሐረክነ ዲቡ ወክድ፡ 
እሊ ዳራት እሊመ እበ እለ መልክ 
ለዒድ እግል ለአግምል ወጋሻሁ 

ሌ.ኮ መኮነን ገብረመስቀልሌ.ኮ መኮነን ገብረመስቀል

አሰይድ፡ የማኔ ተከስቴአሰይድ፡ የማኔ ተከስቴ

መናድለት ጽጌሬዳ ጸጋስላሰመናድለት ጽጌሬዳ ጸጋስላሰ

አሰይደ፡ አዝመራ የማኔአሰይደ፡ አዝመራ የማኔ

መናድል፡ ታረቄ ሀብቴኣብመናድል፡ ታረቄ ሀብቴኣብ

ዳስ ዳሕየት ፎርቶ -ጸጸራትዳስ ዳሕየት ፎርቶ -ጸጸራት

ሳሕፍየት ሃዋ ኢስማዒልሳሕፍየት ሃዋ ኢስማዒል

እግል ልትሐደር፡ ሰብኡ እት 
ሽቅል ጽሙዳም ጸንሐውነ።

እት ሚ እግል ትሕለፉ! 
ኩሉ ሸዋሬዕ አስመረ ስካን 
እብ መሳክቦም ወዳሕያቶም 
ሐን መደለት እዳራቶም እንዴ 
ትነዘመው፡ እት ኩሉ አቅሊም 
ምግብ 151 ዳስ ዲቡ ለዒድ 
ልትዐየድ ሀለ። መብዝሐን ዳሕያት 
ወቀወሺ አቅሊም ምግብ ህዬ፡ 
ምን 22 አስክ 23 ማዮ፡ አምዕል 
ዒድ ሕርየት 24 ማዮ እብ ለሔሰ 
ጎልያታት ፍረቅ ወ ‘ዲጀይ’፡ 
ከባቢር ወኣላት ሙሲቀት ዓዳት፡ 
ክምሰልሁመ ጽዋር ፍርስነት ላቱ 
አስዩፍ፡ ግራዴታት፡ ቀጠፍ ጥሉል 
ወሰዐር ወድ-ማይ፡ ዕንባባታት 
ወቅሎ ተበቦ፡ ለስካንመ ኩሎም 
ሕበር ለበብስ ነዲፍ ወሐዲስ 
እሉ እንዴ ሰምደው፡ ሐብሬከ 
ኢኮን፡ ለግርመት ሕርየት ዝያደት 
ግርመት ውሱካመ ጸንሑከ። 

እት ዳሳት ዝባን-ደቡ ወፎርቶ 
-ጸጸራትመ እሊ ዐላይም ጸንሐከ። 
አጀኒት ነኣይሽ እት እደዮም 
መንዴራት እንዴ ረፍዐው፡ 
እት ነሽዶ፡ ልተልሀው፡ ወእብ 
ንዛም ልትረይሖ ወልትለወቆ 
ዶል ትርእዮም፡ እብ አማን 
ለአበው ወለእማት፡ ክምሰልሁመ 
ለአብዕቦታት፡ እማነትለ ሹሀደእ 
እት ፍቲ ወወጠንየት ለዐድወ ክም 
ህለው ልትፈሀመከ።   

ሕርየትነ ዐውል እስትሽሃድ 
ወጅርበት ሰበት ተ፡ ክል መዋጥን፡ 
ዐቢ ወንኡሽ ቂመት ዐባይ ቱ 
ለልሀይበ። ለዳሳት ዲቡ ለትፈናተ 
ሸዓር ሕርየት እንዴ ትሳቀለ፡ 
ባሊናት እብ ሓባሩ፡ ባነራት፡ 
አርሳም ወደለ ሕርየት ለትሸሬሕ 
ሰንዐት ኩለ ታርፈት እንዴ አለቡ 
ጀውህር ጋብእ ትርእዩ። 

ለሸዓራትመ ዶል ትትፋከሩ፡ 
መትሰባል፡ ከህላት፡ ሰብር፡ ንዳል 
ጠዐሙ ወምሩ (ሐክር ወእስትሽሃድ 
ለብእቱ ስዑባት)፡ ኤማን፡ በታከት 

ወመትሰባል ለወዴሕ ዐላይም 
መናድሊን ወሸዐብ ኤረትርየ ፈስር 
እልከ።

ከእለ ምን ነከክለ ገዚፍ ወእት 
አፍሪቀ ምን አክሉ ልትበሀል ለዐለ 
ዴሽ አቶብየ ለነዝዐናሀ ሕርየትነ፡ 
እሊ ሰርጎ ዳሳትነ፡ ስስዒትነ፡ 
ፈረሕነ ወሄሳትነ፡ እግል ዲመ 

ምን እንደጋግሙ እግላመ፡ ከንዶእ 
ድኢኮን ፈርሐት ለህተ ተሀይበናተ፡ 
ረህየት ለህተ ተአለብሰናተ 
ወሕሽመት ለእብ ጀላሀ እንረክበ 
አግዴናሃመ ይእንብል። 

ሕርየት፡ ምንለዐል ክል ሓጀት 
ተ። ሕርየት ለአለቡ ዲመ እብ 
መስተዕምረት ወግዋሬ እት 
ልትራገዝ ነብር። ሕርየት ለቡ 
ላኪን ክል ሓጀት ቡ። እለ ምን ደላ 
ቱ እሊ ገቢል፡ እት ክል ፈርደት 
ወጠኑ እለ ምዕል እለ እት ዳራቱ 
ሕበር ለልትሐደረ ወለዐይደ። 

ዳሳትመ አካን ፍቲ፡ ወጠንየት፡ 
መዕጸም፡ግርመት ወገማል፡ ዐማር 
ወመትቀዳም፡ ፈርሐት ወለውቀት 
እት ገብእ ልሄርር ሀለ። እማት 
ክምለ ክልዶል ክል ወቀይ 
ለልአገርመ፡ እትሊ ዳራት ዓያድ 
ሕርየትናመ ለትወቀለት እዴ እት 
ሽቅል ምን ገብእ ወሰርጎ ናየን ተ። 

ከምነ አትሃጌናሆም ስካን 
ዳሕያት ዝባን በዱ (እንዳ ጀርመን) 
ወፎርቶ ጸጸራት አሰይደ አዝመረ 
አስገዶም፡ እብ ሰበብ እስትዕማር 
ዐደ እንዴ ጠለቀት ዲብ ምድር 
ሱዳን ላጅአት ትነብር እንዴ ዐለት፡ 
ፈድል ሕርየት መስከበ እንዴ 
አቅበለት ምስል ዕያለ ሰኒ ትነብር 
ለህሌት ተ። “ሕርየትነ ህድየት ምን 
ሹሀዳና ተ፡ ህቶም ምን መግዘም 
እስትዕማር ምን ኢባልሑነ፡ ምን 

ይእንመስክን ዲበ ወይእንትዕብ፡ 
እብ ብላሽ ወኢትማጤናሀ፡” ዲብ 
ትብል፡ “ ካልቅ ምስል ዝሉም 
ወሑድ ለበጥር ወእሎም ነስር 
ድኢኮን፡ አባያምነ እበ ተህዲዳቶም 
ወብዝሔሆም ምን ወቀድረዮም፡ 
ወአዜመ አክለ ዲብነ ትበገሰው 
እሎም ቶም ገረሜሕ ገብኦ ህለው፡ 

ሕርየትነ ህዬ ዐውለ እብ ከሊማት 
ኢልትሸረሕ። አባያምነ እግልነ 
እንዴ ነቅለው እግል ኖሶም እግል 
ልብቀሎ ቱ ሸንሀቶም ለዐለ፡ ላኪን 
በልቀት ዐላል ኬደው” ወሰከት። 

ሰሕፍየት ሓዋ እስማዒል 
ሐዶት’መ ምን ስካን ፎርቶ እት 
ገብእ፡ ለገረመ ልባሰ ወሰርጎሀ 
እንዴ ወዴት፡ ፈርሐተ እብ አምዕል 
ሕርየት ዲብ ትሸሬሕ፡ “ሕርየትነ 
እብ ተመን ቃሊ ለረከብናሀ፡ 
መንዴረት ወጠነ እት አካን ውቅል 
ወምግብ ድወል ለሰቀልነ ዲበ፡ እት 
ለትወቀለት ርሽመት ሕሽመት 
ለአትገሴተነ አምዕል ቃልየት ሰበት 
ተ፡ ሸዐብ ኤረትርየ እብ ግዲዱ 
ምስል እብ ለውቀት ለዐይደ። እለ 
ሉለት ዐድነ ህዬ ሸዐብነ ወዴሽነ 
ምን አባይ ሐቆ ሐጀብናሀ፡ እት 
ዐማራመ ሐዞትነ እግል ኒዴ ሊከ 
መርሐለት ተ” ቴለነ።  

ሌ/ኮሎኔል መኮነን 
ገብረመስቀል፡ ርኢስ ልጅነት 
ዓያድ ስክና ፎርቶ ቱ። ከህቱ 
እብ ክሱስ ሕርየት ወእሊ ዒደ 
እት ልትሃጌ፡ “ሕርየትነ እት ክል 
ሽብር ሽሂድ ናስአት ተ። ሰበት 
እሊ እት ክል ሽብር እለ ወጠን 
ለነብር ሸዐብነ ተርጀመተ ወለዘተ 
ዝያደት ሰበት ለአምረ፡ እበ እለ 
ቡ ለዐይደ። ክሉ ገቢል ኤረትርየ፡ 
እግል ሕርየቱ እብ ሐቴ ክርን 
ቱ እበ እለ ቡ እግል ለአግምለ 
ለልትበገስ። እግል ወጠኑመ ሊከ 
ለልሐዜ ገቢል ኢኮን። አዜ ህዬ 
ለሊከ አስክ ዐማር ወጠን ተ፡ 
እግልነ ለሐብከዉ ዋይዲባት ኩሉ 
አፈችቱ ትደማደመ። ዮም ዓመት 
ህዬ፡ ኣፋት ዲበ ሱኩር እቱ ለሀለ 
ወክድ ነዐይደ ሰበት ህሌነ፡ ፍንቲተ 
በና ተ” ልብል።

ምን ክፈል ዴሽ 84፡ ዳንኤል 
ገብሬስላሴ (ሻዕብያ) እት ዳስ ዝባን-
በዱ ምስል ዴሹ ምነ ጸንሐውና 
ቱ። ህቱ፡ እተ ባካት ለሀለ ዴሽ 
ቀውድ ለሀለ እት ገብእ፡ “ኤረትርየ 
አክለ ሀነነት ዝያደት እት ደምቅ 
ወዲብ ዐለም ምስትንክር እት 
እንተ ተአብህዝ ሰበት ህሌት፡ ግረ 
እለ ሙስተቅበልነ ባርህ፡ ረህየትነ 
እት አፍ ባብነ ሽእገት እተ ለህሌት 
መርሐለት ሰላም ዲበ ሰበት ህሌነ፡ 
ዒድ ሕርየትናመ ዝያደት ደምቅ 
ወነውር። እለ ሕነ ዮም ህዬ፡ ሸዐብነ 
ወዴሽነ እት ዎሮ ዳስ-ውሕደትነ 

ስወር፡ ሳልሕ ዐብደልቃድር ስወር፡ ሳልሕ ዐብደልቃድር 

እንዴ ትጀመዐነ ነዐይድ። እግል 
ሊሉሹነ ለመጽአው አባያምናመ 
እብለ ውሕደት ዳረትና ቱ 
ለትፈንጠረው። እሊ ዒድነ ህዬ 
ለቀለ ወዐውል ቃልያም ቱ!” እት 
ልብል ወስፍ።

ዳሕየት ዝባን በዱ እንዳጀርመን፡ 
መስከብ ሰዊት ወሰልማ ለትከምክም 
እት ትገብእ፡ እዳሪሀ ለሀለ አሰይድ 
የማኔ ተከስቴ፡ “እሊ ዳስ ሕርየት 
እግል ስስዒት፡ ብለዕ ወስቴ ሌጠ 
እንዴ ኢገብእ፡ ምሕል ውሕደት፡ 
ፍቲ፡ አካን ረፌዕ መስኡልየት 
ወለባበትቱ። ጀብሀት ሸዕብየት እብ 
መተንካብ እት ኖስ ለአንበተተ 
ብንየት ዐማር ወስያደት፡ ሕናመ 
እብ መዕጸም እት አካነ እግል 
ነአብጸሓ ቱ” ልብል።

አድም አብሓሪሽአድም አብሓሪሽ

መናድል ታረቄ ሀብቴኣብ 
ወመናድለት ጽጌሬዳ ጸጋስላሴ፡ 
“ዒድ ሕርየትነ፡ ምስል እት ዎሮ 
ዳስ ነዐይድ ዲብ ህሌነ፡ አርደት 
እግል ውሕደትነ እንቀፍር ህሌነ፡ 
አጀኒትነ እለ ውሕደት እለ፡ ምን 
እሊ ዳስ ቶም ለረኩበ ወለአኩበ። 
ምስል ትበሌዕ፡ ትሰቴ፡ ትሰሴዕ፡ 
ወእብ ዎሮ ወተር መሰንቆ እት 
ዳይከ ትትከሰእ። ዓያድ ዳሳትነ 
ተርጀመት ዐባይ እግል እለ ዮመቴ 
ነዐይደ 24 ማዮ ቱ። ምነ ዶለ 
እተ ሖለ፡ ዳሳትነ ዲመ ልግመል 
ወልንበር።

መርበይነ ደርዕነ!

ስወር

